
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орчуулсан Д.  Батсүх

	I

	Өгүүлэх нь: Тэр үед би хорин таван настай байлаа гээд Н.  Н. өнө дээр үед болсон явдлаа ярьж эхэллээ.  Би дөнгөж өөрийн мэдэлтэй болоод гадаадад явсан билээ.  Тэр үеийнхний ярьдгаар боловсролоо төгсгөхийн учир биш, харин зүгээр л юм үзэж нүд тайлах гэсэн хэрэг.  Би тэр үед эрүүл чийрэг, идэр залуухан хөгжилтэй, зоос мөнгөөр дутуугүй, хойш урагшаа санаа зовох юмгүй, дураараа дургиж нэг үгээр хэлэхэд цэцэглэж явлаа.  Хүн бол ургамал биш болохоор, удаан цэцэглэж болохгүй гэж санаанд ч ордоггүй байжээ.  Залуу явна гэдэг амттай боов идэж дандаа тэр чигээрээ байх юм гэж боддог.  Харин цагаа ирэхэд амь зуух талх ч гуйх болно гэдгийг ер санадаггүй билээ.  Гэвч энэ тухай өгүүлэх юун ажээ.

	Тэр үед би аль таатай санагдсан газраа бууж, урьд уулзаж учраагүй хүний зүс царайг боловч харж үзмээр болоход даруй цаашаа хөдөлж ямар ч зорилго, бодолгүй жуулчлан явдаг билээ.  Тэгэхэд дандаа хүнийг л сонирхдог байжээ.  Сонирхол татмаар гайхамшигт цуглуулгад тун дургүй, харин тэр байтугай жигшин үзэж, лон-лакей гэдэг хөлсний тайлбарлагчийг хармагц уур хүрээд, гунигт автдаг байв. Дрездены «Гронё Гевелбед» би бараг галзуурах шахсан юм.

	Байгаль нь над нэн таатай сайхан боловч гойд хачин уулс хад хавцал, хүрхрээ мэт түүний үзэсгэлэнт гуад би дурлахгүй, тэр бүхэн надаас салахгүй саад болох байвал, дургүйцдэг байлаа. Гэтэл хүний зүс, царай амьд хүний зүс царайг ажиглаж харахгүй, хүний ярих, хөдлөх, инээхийг харахгүй байж чадахгүй, тэр бүгдийг мөрөөддөг билээ. Бөөн олон хүний дунд байхад надад хөгжүүн сайхан байдаг сан. Бусдын явж байгаа тийш явж бусдын хашхирахад өөрөө хашхирвал их л таатай, тэр бусдын бархирахыг харахдаа бас дуртай байжээ. Хүнийг ажиглаж явахад зугаатай ... тэднийг би ажиглахаар барахгүй нэн баясгалантай сэтгэл ханашгүй сонирхон, ширтдэг байжээ. За би бас л өөр тийшээ хадуурав. 

	Ингээд үүнээс хориод жилийн өмнө би Рейн мөрний зүүн эрэг дэх Германы З гэдэг нэг бяцхан хотод сууж байв. Тэгэхэд би ганцаараа л байхыг хичээдэг байсны учрыг өгүүлбэл, рашаанд байхдаа танилцсан бэлэвсэн залуу авгай миний зүрхийг шархлуулж, нинжин сэтгэл төрүүлэв. Тэр авгай бие цогцос тун аятайхан, их ухаалаг, хэн бүхэнд, мөн нүгэлт надад ч гэсэн нэг адил сайн, сэтгэл булаан татах гэж ая зүй барьж, аятайхан аашаараа бэлэглэн, намайг эрхэндээ урамшуулдаг байлаа. Харин сүүлдээ баварын, улаан хацарт нэг дэслэгчийг надаас илүү эрхэмлэн, намайг ихэд гомдуулсан юм. 

	Үнэндээ зүрхний минь тэр шарх төдий л гүн биш байсан боловч хэсэг зуур л огт ганцаараа гуньж байвал зүгээр ч юм шиг санагдсан билээ. Залуу байхад сэтгэлээ чухамхүү юугаар эс сатааруулдаг билээ. 

	Ингээд л би З хотод суудаг болсон юм. 

	Энэ бяцхан хот хоёр өндөр толгодын бэлд орших бөгөөд өгөрч өмхөрсөн хэрэм, цамхаг, олон үеийн дал мод, Рейнд цутгасан нэгэн тунгалаг голын огцомхон, гүүр, энэ бүхнээрээ, ялангуяа алимаар нэрсэн амтат сархдаараа, надад тааламжтай санагдсан. Наран жаргамагц түүний нарийхан гудамжаар нь (6 дугаар сар билээ) тун хөөрхөн герман охид сэлгүүцэн гадаадын хүнтэй уулзахдаа тун эелдэгхэн мэндэлдэг билээ. Тэдний зарим нь олон хуучин байшингийн шовх орой дээгүүр саран гараад засмал гудамжны жижигхэн чулууг боловч ил тодхон харагдуулах хүртэл явдаггүй. Тэгэхэд би хотоор хэсүүчлэн явахдаа их дуртай цэлмэг тэнгэрээс саран тэр лүү ширтэн харж байгаа мэт, мөн хот ч гэсэн тэр харцыг нь мэдэж түүний айван тайван алгуурхан цацарсан атлаа сэтгэлийг гүн их хөдөлгөдөг гэрэлд нь гийгүүлэгдэж, сэрэмжтэй тайван байна. Сүмийн том хонхон дээрх эр тахиа бүдэгхэн алтан өнгөөр гялалзан байхад, голын усны гялгар хар долгион бас түүний адил алтаар өнгө булаацалдан гялтганана. Байшингийн балин дээврийн дор явцуу нарийхан цонхоор лааны нарийн зурвас гэрэл (герман хүн юманд тун гамтай шүү!) даруухан сүүмэлзэнэ. Чулуун хашааны цаад талаас усан үзмийн бут бужгар сахлаа эвтэйхэн бултайлгаж гурвалжин талбайн эртний худгийн хавьд, сүүдрээр нэг юм гүйх шиг болж шөнийн харуулын шүгэл нойрмогхон сонсогдоод, ноход намуухан дуугаар хон хон хуцаж, сэвэлзсэн салхин нүүрийг эелдэгхэн илэх мэт болж, дал мод жигтэйхэн сайхан анхиалахад, арга буюу улам улам гүнээ амьсгаалан «Гретхен»1 гэдэг үг өндөр дуугаар бархиран хэлэх юм уу эсвэл лавлан асууж хэлмээр тун их санагдана. 

	З гэдэг хотхон Рейнээс хоёр модны зайтай байдаг. Энэ агаа их мөрөн дээр олонтоо очиж ганцаараа ургасан том модны дор чулуун вандан дээр нөгөө муу бэлэвсэн авгайн тухай нэлээд давчуухнаар мөрөөдөж, удаан суудаг билээ. Бараг хүүхдээрээ царайтай, илдээр нэвт хатгуулсан улаан зүрхтэй, Мадоннагийн жаахан баримал дүрс цухуйна. Нөгөө талын эрэг дээр миний суудаг хотоос арай томоохон Л. гэдэг хотхон байдаг. 

	Нэг үдэш нөгөө дуртай вандан дээрээ суугаад зарим үе гол руу, зарим үе тэнгэр өөд, заримдаа усан үзмийн бут руу ширтэн сууж байв. Эрэг дээр гаргаад давирхайдсан өехийгөөр нь өөд харуулж тавьсан завины хажуугаар шар толгойт бяцхан хөвүүд миний өмнө гүйлдэнэ. Жижигхэн хөлөг онгоцонд, сулхан цүлхийсэн далбаагаар аажуухан хөвцгөөн, ногоовторхон долгион үл мэдэг хөвсийж дэргэдүүр хоржигнон гулснам. 

	Гэнэт хөгжмийн аялгуу сонсогдоход, би чагнав. Л. хотод бүжиг тоглон Контрбас хөгжим үе үе тасалдан хүнгэнэж хийл аяархан эгшиглэж, лимбэ зоригтойхон исгэрнэ. 

	Ямаан хилэн хантаазтай, хөх оймстой, олом бүхий шаахай гуталтай нэг өвгөн миний дэргэд хүрч ирэхэд

	— Энэ юу вэ? гэж би асуулаа. 

	— Тэр гансныхаа соруулыг уруулынхаа нэг булангаас нөгөө буланд урьдаар шилжүүлээд, энэ бол Б. хотоос коммершид ирсэн оюутан гэж тэр надад хариулав. 

	Тэгвэл би тэр коммерш гэдгийг үзэх юм байна. Бас Л. гэдэг энэ хотод ч очиж байгаагүй билээ гэж бодов. Би усчныг эрж олоод нөгөө талд гатлан гарлаа. 

	II

	Коммерш гэдгийг бас хүн бүхэн мэдэхгүй байж магадгүй. 

	Энэ бол нэг нутгийн буюу нэг ах дүүс оюутан цуглардаг, баяр ёслолын өвөрмөц найр юм. Коммершид оролцогсод бараг бүгдээрээ эртний герман оюутны костюм, унгар маягийн дээл, савхин гутал, өөр өнгийн саравчтай жижигхэн малгай өмсөнө. Оюутан, ахлагч буюу сеньороор даргалуулан, үдийн хоолоор цуглараад, өглөө болтол найрлан дуу дуулцгааж, тамхи татаж, (филистеруудыг) бэртэгчдийг харааж, заримдаа оркестр хөлслөн авдаг ажээ.

	Яг ийм Коммерш, Л. хотод наран хаягтай зочид буудлын өмнө, гудамж руу гарсан цэцэрлэгт болж байв. Зочид буудлын дээр мөн цэцэрлэг дээр нь далбаа хийсэж, оюутан, засаж хяргасан тоорой модны дор ширээнээ сууцгааж, нэг ширээний дор том гэгчийн бульдог нохой хэвтэнэ. Тэртээхэн зайдуу, ороонго өвсөн бяцхан саравч дор хөгжимчин байрлаад байсхийн шар айраг ууж сэтгэлээ хөгжүүлж, тун хичээнгүйлэн хөгжимдөнө. Цэцэрлэгийн навтгар хайсны өмнө, гудамжнаа нэлээд олон хүн цугларчээ. Л. хотын сайн санаат иргэд харийн зочдыг харж нүд хужирлах завшааныг алддаггүй билээ. Би ч бас бөөн улсын дунд орж оюутны царайг харахад над тун хөгжүүн, тэдний тэврэлдэж бархиралдах, залуугийн хор гэмгүй шалиглал, халуун харц, хорвоод хамгийн сайхан инээд, ямар ч шалтгаангүй инээлдэх залуу сайхан насны амьдралын баясгалант оргил болсон энэ бүхэн хийгээд урагшаа тэмүүлэх сайн сайхны энэ уудам тэнэгэр байдал миний сэтгэлийг хөдөлгөж оргилуулна. Үгүй ер нь эд нарт очдог юм уу гэж би бодлоо... 

	— За Ася явах уу? гэсэн нэг эрэгтэй хүний дуу миний ар талд сонсогдлоо. 

	— Бас жаахан байя л даа, гэж эмэгтэй хүний дуу бас тэр хэлээр дуугарлаа. 

	Би тэр даруй харвал жижиг саравчит малгайтай, оготор өргөн дээлтэй цэвэрхэн сайхан залуу хүн, нүүрнийхээ бараг талыг халхалчихсан сийрсэн малгайтай намхавтар нуруутай бүсгүйг сугадан байв. 

	— Та нар орос уу? гэж би тэсвэргүй асуулаа. Залуу хүн инээмсэглэн:

	— Тийм ээ, орос оо гэхэд нь:

	— Ийм зэлүүд газар ингэж... огт бодсонгүй гэлээ. 

	— Бид ч бас ялгаагүй... гэж тэр надтай зэрэгцэн хэдээд, харин яамай сайн л биз гэлээ. Нэр усаа хэлэхийг зөвшөөрнө үү: Намайг Гагин гэдэг, энэ бол миний... дүү охин гэж түр зуурхан түгдрээд, таны нэрийг сонсож болох уу? гэлээ.  Би нэрээ хэлээд ярьцгааж эхэллээ. Гагин бол мөн миний адил дураар жуулчилж яваад долоо хоногийн өмнө энэ Л. хотод ирээд эндээ саатжээ. Үнэнээ хэлэхэд би гадаадад явахдаа оросуудтай танилцахдаа төдий л дуртай биш ээ. Тэднийг би алхаагаар нь, өмссөн хувцасны маяг, гол нь царайны нь байдлаар тэртээ холоос таньдаг байв. 

	Тэд ихэмсэг бөгөөд барагтай юмыг тоомооргүй, заримдаа тушаах маягтай болсноо гэнэт болгоомжлон аягүйрхэж сүрдсэн маягтай болдог... Агшин зуур тэр биеэрээ сэрэмжтэй болж нүд нь сандарсан байдалтай бүлтэлзэнэ. «Яадаг билээ та минь! Худал хэлчхээгүй байгаа даа, намайг (хүн) дооглон шоолж байгаа биш биз ээ» гэж тэр сандарсан харц өгүүлэх шиг бодогдоно... Агшин зуур болмогц нөгөө ихэмсэг байдал нь, заримдаа гөлөрсөн байдлаар солигдож, бас хэвээрээ болно. Тийм ээ би оросуудаас зайлсхийдэг байсан боловч харин Гагин тэр даруй аятайхан санагдана. 

	Хэн ч гэсэн хараад л байгууштай, чухамхүү дулаацуулан илж байгаа юм шиг нүүрийн буянтай тийм жаргалтай сайхан хүн хорвоод байдаг билээ. Гагин бол тун эелдэг зөөлөн харцтай, том нүдтэй мяндсан зөөлхөн буржгар үстэй, чухамхүү тийм царайтай хүн байв. Та царайг нь үзээгүй атлаа, түүний юм ярьж байхыг нь сонсоод дан дуугаар нь л инээмсэглэн байгааг мэднэ ээ!

	Гагины дүү гэдэг тэр хүүхэн анх, үзмэгц аятайхан санагдлаа. Жижигхэн хамартай, булбарай хацартай тунгалаг нүдтэй, боровтор дугуй царай нь нэг л соньхон харагдав. Гойд нуруутай атал, бие цогцос жижигхэн, ахтайгаа ер адилгүй ажээ.

	— Та манайд орно уу? Эд германыг ханатлаа харах шив дээ. Манайхан үнэндээ лонх хагалж, сандал эвдлэх санжээ. Эд нар сүрхий даруу улс юм даа гэж Гагин хэлээд, Ася гэртээ харих уу гэсэнд, бүсгүй толгой дохив. 

	Бид хотын гадна, усан үзмийн цэцэрлэгт нэгэн толгойн ганц байшинд суудаг юм. Манайд аятайхан шүү та үзээрэй. Эзэгтэй маань сүү ээдүүлээд тавьж байна гэсэн юм сан. Одоо үдшийн бүрий болох нь Рейнийг сартай байхад гарвал дээр байх гэж Гагин хэлэв. 

	Бид цааш явцгаав. Хотын намхан хаалгаар (хотын эргэн тойрон эртний булуу хэрэмтэй агаад бууны газар бүрэн нураагүй байв) талд гарч нэгэн чулуун хашааны дагуу зуугаад алхам яваад нарийхан явган хаалганаа хүрэхэд Гагин хаалгыг нээж уул өөд гарсан огцом зөргөөр дагуулж явав. Хоёр талаар усан үзмийн бут ургажээ. Жаргаж буй нарны туяанд үзмийн ногоон бут, өндөр өндөр шон, хэсэг хэсэг чулуугаар хашсан хуурай газар, бидний гарч яваа толгой дээр ташуу хар сараалжтай, саруулхан дөрвөн цонхтой жижиг байшингийн цагаан туурга цөм ув улаан харагдана, тэр байшинд хүрэхийн тэнд Гагин, 

	— За манайх энэ дээ! Авгай ч сүүгээ авч явна, хоол идэцгээе, харин урьдаар энд ямар байна хар даа гэв.

	Тэнд үнэхээр сайхан газар ажээ. Рейн мөрөн нов ногоорон эргийн дундуур мөнгө адил урсана. Жаргаж буй нарны алтан шаргал туяа мөрний дунд тольдон тусжээ. Мөрний хоёр талаар бяцхан хотын байшин, гудамж ярайж уул толгод, уудам тал нүдний өмнө дэлгээстэй тэртээ дор сайхан авч, дээр газар бүр ч илүү сайхан цэлмэг гүн тэнгэр, тунгалаг агаар миний сэтгэлд гойд таатай санагдав. 

	Ариухан салхи өндөр газар дураараа үл мэдэг сэвэлзэнэ. 

	— Жигтэй сайхан байр олж авчээ гэж би хэлэв. 

	Энэ газрыг Ася олсон юм гэж Гагин хариулаад

	— За Ася идэж уух юмаа нааш авчир гэж цаадуулдаа хэл. Эрүүл салхинд гадаа хоолоо идэцгээе. Энд хөгжим илүү аятай сонсогдох юм. Зарим бүжгийн аялгуу ойроос дэмий залхмаар юм шиг байтлаа холоос гайхамшигтай сайхан дуулдаж сэтгэл хөдөлгөж уяруулдаг билээ хэмээв. 

	Ася (жинхэнэ нэр нь Анна боловч Гагин Ася гэдэг би ч бас Ася гэе) байшиндаа ороод удалгүй эзэгтэй авгайн хамт гарч ирэв. 

	Тэр хоёр ваар савтай сүү, таваг, халбага, чихэр жимс талх тавьсан том цар авч ирэв. Бид оройн хоол идэхээр сууцгаав. 

	Ася малгайгаа авсанд эр хүнийх шиг тайранхай хар үсний нь буржгар сэглийн хүзүү чих рүү нь цацран унжжээ. 

	Эхлээд тэр надаас бишүүрхэн байсанд Гагин:

	— Ася, аягүйрхээд яах вэ! Энэ хүн хаздаггүй юм шүү гэхэд Ася инээмсэглэж байснаа надтай ярьдаг болов. 

	Түүн шиг их хөдөлгөөнтэй амьтныг би ер үзсэнгүй. Түр зуур ч зүгээр суухгүй нэг босон харайж байшин руу гүйж ороод дахин ирээд амандаа дуу алдан олонтоо инээх нь хачин маягтай агаад элдвийн юм сэтгэлд нь орсноос тийнхүү аяглаж байгаа шиг санагдана. Нүд нь гялалзсан эр шууд зоримог харах боловч заримдаа зовхи нь яггүй аньсхийж ирэхэд гэнэт харц нь гүн элэгсэг болдог байв. 

	Бид хоёр цаг шахам дэмий юм ярив. Орой болж тэнгэрийн өнгө ув улаан болсноо улам бүдгэрсээр намуухнаар шөнө болоход биднийг хүрээлсэн агаар шиг айван тайван намуухан яриа маань үргэлжилсээр байв. Гагин нэг шил рейний дарс авчруулсныг бид аажуухан тавьж уув. Хөгжмийн аялгуу улам амтархмаар сайхан уяруун болж, хот мөрний дээгүүр гэрэл асав. Буржгар үсээ нүдэндээ унатал Ася гэнэт толгойгоо унжуулж, дуугүй болсноо санаа алдаад нойр хүрээд байна гээд байшинд оров. Гэвч лаагаа асаалгүйгээр хаалттай цонхныхоо цаана удаан зогссоныг би харсан билээ.

	Сар сая мандаж ирээд Рейн мөрнийг гийгүүлэв. Юм бүхэн гэрэлтэж, шилэн аягатай архины өнгө хүртэл өөр болж хачин сонин гялалзав. Салхи далавчаа хумхисан шиг мандаж газар шорооноос шөнийн сэрүүн үнэр анхилна. 

	— За явах шив дээ. Аягүй бол усчин олдохгүй болчих вий гэхэд минь. 

	Нээрэн орой боллоо гэж Гагин давтав. 

	Бид зөрөг замаар доош бууж явлаа. Бидний хойноос гэнэт чулуу үсэрсэнд эргэж харвал Ася биднийг гүйцэж явав. 

	— Чи унтаагүй юм уу? гэж ах нь асуусанд юу ч хэлсэнгүй бидний дэргэдүүр гүйж өнгөрөв. 

	Зочид буудлын цэцэрлэгт оюутны асаасан сүүлчийн дэнлүүний гэрэл модны навчин дотроос гэрэлтэж жавхлантай сайхан баяр ёслолын байдалтай ажээ. Ася эрэг дээр усчинтай ярьж байлаа. Би завинаа үсрэн гарч шинэ танилуудтайгаа ёслон салахад Гагин маргааш очно шүү гэв. Би Гагины гарыг бариад Асятай гар барих гэхэд над руу хараад зөвхөн толгойгоо дохив. Завь эргээс холдон түргэн урсгалт мөрний дээгүүр хурдлаад усчин өвгөн гүн хар усанд сэлүүрээр хөнгөн шалмаг сэлнэ. 

	— Та сарны туяа дайрч эвдчихлээ гэж Ася хашхирав. 

	Доош харвал завины хажуугаар долгион баралзан харагдана. 

	— Баяртай гэж бас түүний дуу сонстов. 

	— Маргааш уулзана шүү гэж Гагин бас хашхирлаа. 

	Нөгөө эрэгт хүрч завинаасаа буугаад эргэж харсанд хэн ч харагдсангүй. Сарны туяа мөрний дээгүүр алтан гүүр мэт үзэгдэнэ. Намайг үдэж байгаа юм шиг эртний Ланнерын вальсын2 аялгуу сонсогдоно. Гагин зөв хэлжээ. Тэрхүү дуудан уриалсан аялгуунд хамаг зүрх минь догдлох шиг болов... 

	Анхилсан агаараар аажуухан амьсгалсаар харанхуй тал дундуур гэр лүүгээ чиглэн явж ямар ч учир утгагүй цаглашгүй их юм хүсэж хүлээсэн таатай сайхан, сэтгэл дүүрэн тасалгаандаа ирсэн билээ. Би нэг л их жаргалтай хүн байв... Чухам яагаад тийм жаргалтай байсан юм бол? Би юу ч хүсэхгүй, юу ч бодохгүй байв. Гэсэн ч нэг л их жаргалтай хүн байсан юм. Сэтгэл таатай, зугаатай болж би инээд алдан орондоо шурган ороод нүдээ аньж байтлаа бүтэн үдшийн туршид сэтгэлгүй тэр гоё авгайг ганц ч удаа бодохгүй сэн... «Юу болж байгаа нь энэ билээ гэж өөрөөсөө асуулаа. Би хүүхэнд сэтгэлтэй болчихлоо гэж үү?» Гэвч өөрөөсөө тийм үү? гэж асуугаад өлгийтэй хүүхэд шиг тэр дороо унтлаа. 

	III

	Маргааш өглөө нь би сэрсэн атлаа боссонгүй. 

	Цонхон дор мод тогшиж

	— Унтаж байна уу чи? Гитараар чамайг сэрээнэ... гэж дуудахыг Гагины дуугаар танив. 

	Яаран үүдээ тайлбал

	— Сайн байна уу? гэж Гагин оруут хэлээд дэндүү эрт ирж танд төвөг удав уу даа, юутай сайхан өглөө вэ? Сэрүү татаж, болжмор жиргээд мөн сайхан байна... гэв. 

	Гялгар буржгар үстэй, хүзүүгээ гаргаж хацар нь ягаарсан тэр өөрөө ч гэсэн өглөө шиг жавхаатай сайхан байв. 

	Би хувцаслаж хоёулаа цэцэрлэгт орж вандан дээр суугаад цай авчруулах болж ярьж эхлэв. Гагин юу гэж бодож санаж байгаагаа ирээдүйнхээ төлөвийг хэлж ярив. Зэгсэн хөрөнгөтэй болж хэний ч гар харахгүй болохоороо зураач болох санаатай гээд, арай орой ухаарч хайран цагаа дэмий нөхцөөсөндөө харамсаж байв. Би ч бас өөрийн санал бодлоо ярьж азгүй сэтгэл дурлалынхаа тухай түүнд итгэж хэлэхэд минь их өрөвдсөн янзтай сонссон атал миний тачаалыг даан их таалахгүй шинжтэй байгааг би анзаарав. Гагин ганц нэг санаа алдаад зурсан зургийг минь очиж үзнэ үү? гэсэнд би даруй зөвшөөрөв. 

	Биднийг очиход Ася эзгүй байв. Эзэгтэй авгайн хэлснээр тэр «балгас» руу одсон аж. Үнэхээр Л. хотоос хоёр модны дайтай газар нэгэн феодалын шилтгээний үлдэгдэл байсан билээ. 

	Гагин байдаг хатуу цаасаа үзүүлж, түүний судалбар зурагт амьдрал үнэн магад тодрон нэг л чөлөөтэй өргөн дэлгэр атал цөм дутуу орхисон агаад нэг л хайхрамжгүй юм шиг санагдсанд би нуулгүй хэлэв. Гагин, 

	— Тийм ээ, тийм гэж санаа алдан хэлээд, — Таны зөв, энэ ч муу, дутуу дулим л байгаа юм, яая гэх вэ!

	Би олигтой сураагүй юм. Бас славянуудын нөгөө назгай шинж тавьдаггүй. Ажлын тухай мөрөөдөж байхдаа бүргэд шиг дэгдэн дэвж газар дэлхий боловч эргүүлээд тавимаар байтлаа харин чухам хийх болохоор тэр даруй суларч ядрах юм гэв. 

	Би түүний сэтгэлийг хөгжүүлэн засах гэсэнд гараа сэгсэрч зургаа хурааж аваад диван дээр хаяв. 

	— Тэсвэр хүрдэг бол би нэг юм болно байх, үгүй бол тайж гаралтай маанаг хэвээр хоцорно биз ээ. Ася руу явъя даа гээд бид явцгаав. 

	IV

	Шилтгээний балгас руу очих зам, ой мод бүхий нарийхан хөндийн захаар мушгирчээ. Уулын харанхуй шовх асгатын араар намуухан нэгэн жижигхэн горхи их мөрөнтэй нийлэхийг яарсан юм шиг чулуун дээгүүр шуугин урсана. Гагин тэр газрын зарим сайхан хэсгийг зааж ярих нь, уран дүрслэгч биш ч гэсэн зураач мөн гэдэг нь лавтай. 

	Удалгүй нөгөө балгас харагдав. Нүцгэн хадны орой дээр бөх бат мөртөө хөндлөн хагарсан дөрвөлжин хар цамхаг байна. Хөвдөрсөн хана тэр цамхагтай нийлж бууны буурал цамхгийн нурсан дээврээс мурий ургасан мод сэрвийнэ. Чулуурхаг зөрөг зам бүтэн үлдсэн хаалга руу чиглэжээ. 

	Бид түүнд хүрэхийг завдан явтал эмэгтэй хүн цухасхийж бөөн овоо дээгүүр гүйгээд харшийн ирмэг дээр яг том нүхний дэргэд суув. 

	— Энэ Ася мөн! Мөн галзуу юм аа гэж Гагин дуу алдав. Бид тэр хаалгаар орсонд бараг хагаст нь зэрлэг үрэл, халгай ургасан багашигхан хашаа байв. Тэр ирмэг дээр үнэхээр Ася сууж байв. Бидэн рүү эргэж харж инээгээд хөдөлсөнгүй. Гагин хуруугаараа занаж би бас болгоомжгүй хэмээн чангаар зэмлэв. 

	Та битгий оролдоорой. Үүнийг мэдэхгүй байна. Цамхаг дээр ч харайн гарч магадгүй хүн шүү гэж над шивнээд, харин та эндхийнхний ухаантайг гайхвал дээр гэв. Би эргэж харав. 

	Буланд байгаа модон бяцхан овоохойд нэг эмгэн оймс сүлжин нүдний шилэн дээгүүр биднийг ширтэн харж байв. Тэр пиво, боов, умдаа жуулчлагчдад худалддаг ажээ. Бид вандан дээр суугаад хүнд гэгчийн тугалган аягаар нэлээд хүйтэн шар айраг уув.

	Ася толгойгоо сиймгэр ороолтоор боогоод ер хөдлөлгүй сөхрөн суусаар ажээ. Гуалиг бие цогцос нь цэлмэг тэнгэрийн дор тун аятайхан харагдана. Гэвч би эгдүүрхэн харж байсан учрыг хэлбэл урьд өдөр нь тэр нэг л давчуухан, эгэл биш байдалтайг анзаарсан юм. Бидэнд гайхуулах санаатай юм аа даа? Юунд ч тэр билээ. Яасан их хүүхдэрхүү зантай юм бэ? гэж бодогдов. Миний санасныг таасан юм шиг над руу эргэн сүрхий хараад инээж тэндээс хоёрхон үсрэн бууж, нөгөө эмгэн дээр очоод нэг аяга ус аль гэв. 

	— Чи намайг ус уух нь гэж бодож байна уу? Үгүй, гэж ах руугаа хандаж хэлээд тэр туурганд байгаа цэцэг усалъя гэлээ. 

	Гагин юу ч дуугарсангүй. Ася аягатай усаа барьсаар балгас өөд эргэн эргэн харж инээд хүрэм их зантайгаар авирахад цалгисан ус нь наранд гялалзан харагдаж билээ. Тийнхүү хөдөлж аашилж байгаа нь сэтгэлд таатай атал миний эгдүү хүрэх мэт бөгөөд арга буюу хөнгөн гавшгайг нь гайхан хөөрлөж байв. Нэг эгзэгтэйхэн газар тэр зориуд дуу алдаад тачигнатал инээсэн нь бүр ч эвгүй санагдав.

	Эмгэн оймс нэхэх зуураа хараад 

	— Чухамхүү ямаа шиг авирах юм гэж аман дотроо хэлэв. 

	Ася аягаа хоослоод, зүггүйтэн найгасаар бидэнд хүрч ирэв. Хачин инээмсэглэн хөмсөг, хамар, уруулаа ирмэн таталзуулж хар нүд нь эгдүүтэй ч юм шиг, хөгжилтэй ч юм шиг анивалзаж байв. 

	Та намайг яасан их маягтай юм гэлцэж байна уу? Ямар ч гэсэн би аятайхан харагдаж байгаагаа мэдэж байна гэсэн юм шиг ажээ. 

	— Чи тун чадамгайяа, Ася минь гэж Гагин аяархан дуугарав. 

	Ася гэнэт ичсэн юм шиг болж урт сормуусаа буулгаж гэмтэй юм шиг бидний дэргэд даруухан суув. Хүний ааш юутай хачин хувирдгийг би тийнхүү анх удаа сайтар олж харав. Агшин зуур царай хужгар болж гунигтайяа бодол болоход нь царайны нь янз харваас төлөв томоотой жирийн болоод дув дуугүй болов. Бид тэр балгасыг тойрч Ася биднийг дагаж орчин тойрныг нь сонирхон харав. Өдрийн хоолны цаг ойртож, Гагин эмгэний мөнгийг төлөх зуураа дахин нэг аяга шар айраг аваад над руу эргэж;

	— Таны сэтгэлтэй авгайн төлөө! гэж зальтайхан эргэж хэлэв. 

	— Энэ хүнд... Танд тийм авгай бий юм уу? гэж Ася гэнэт асуув. 

	— Хэнд тийм авгай байдаггүй билээ гэж Гагин хариулав. 

	Ася дахин бодол болж, царай нь хувираад эгдүүтэйхэн мишээх мэт харагдав. Буцах замдаа Ася улам их инээж, зүггүйтэж явлаа. 

	Урт мөчир хугалж буу шиг мөрөндөө үүрээд, толгойгоо алчуураар боож явахад замд хонгор шар үстэй ихэмсэг зантай олон англи хүн дайралдах бүрий тэд Асяг зэрэг зэрэг шилэн нүдээр хүйтнээр гайхан харж өнгөрөхөд Ася тэгэхээс тэгэх гэсэн юм шиг чанга чанга дуу дуулж билээ. Буцаж ирээд тасалгаандаа орж, хоолны өмнө хамгийн гоё дээлээ сольж өмсөн гэзгээ нямбайлан самнаж засаад, гартаа бээлий хийж цэмцгэрхэн орж ирлээ. 

	Ширээнээ сууж барих нь тун ёсорхог, бараг ихэмсэг байдалтай агаад хоол амсах төдий идэж хундагаар ус ууж байгаа энэ тэр нь миний өмнө шинэ маяг — өөрөөр хэлбэл сурвалжит гэр бүлийн ёс мэдэх авхайн маяг үзүүлэх санаатай нь илэрхий. Бас Гагин түүнд нь огтхон ч саад хийхгүй, юм бүхнийг хүлцэнгүй харж, үе үе над руу аятайхан харж «энэ ч хүүхэд юм шүү, хүлцэх хэрэгтэй» гэсэн шиг байлаа. Хоол идэж дуусмагц Ася ширээнээсээ босоод тал өгч ёслоод малгайгаа өмсөх зуураа би Луизе авгайнд очоод ирэх үү? гэж Гагинаас асуув. 

	— Чи хэдийдээ асууж явах болов? Бидэнтэй уйтгартай байна уу? гэж аанай мишээн хариулсан боловч аягүйрхсэн байдалтай байв. 

	— Үгүй өчигдөр би Луизе авгайд очно гэж хэлсэн юм. Бас тэгээд та хоёр хоёулхнаа дээр байх гэж санав. Ноён Н. (над уруу заагаад) чамд сонин юм ярих байлгүй гээд гарч явлаа. 

	Гагин, 

	— Луизе авгай гэж эндхийн хуучин хотын даргын бэлэвсэн авгай юм. Гэмгүй энгийн л нэг сайн авгай даа гээд намайг эгцлэн харахаас далдирч, тэр авгай Асяд их сайн болжээ. Ася доогуур улстай танилцах их дуртай. Үүний шалтгаан нь жаахан ихэрхэг зангаас болдог юм уу даа. Энэ маань тун эрх юм шүү гээд хэсэг дуугүй байснаа яая гэх вэ дээ? Би хүнд нэг их юм хэлж чаддаггүй юм. Ялангуяа энэнд бүр ч хэлэх ёсгүй юм шүү гэв. Би дуугүй байв. Гагин өөр юм ярьж эхлэв. Гагинтай танилцаж дасах тусмаа би их ижилсэв. Энэ хүнийг би удалгүй бүр сайн ойлголоо. Тэр бол үнэнч шударга энгийн бөгөөд ёстой орос хүн юм. Гагцхүү баахан арчаа муутай, юманд дүрэлзэн бадрах золбоогүй нь харамсалтай. Залуу насны оргилсон халуун гал дөл байхгүй нэгэн аяархан байдалтай авай. Ухаантай, нүдэнд дулаахан хүн атал, нас тогтоод ирэхийн цагт чухам ямаршуу хүн болохыг төсөөлөхөд амаргүй. Зураач болно... Тэгэхэд уйгагүй зовлонт хөдөлмөргүйгээр зураач байдаггүй. Чи тийнхүү хөдөлмөрлөнө гэхэд чадахгүй гэж түүний аяархан царайг харж яаралгүй ярихыг нь сонсож байхдаа бодов. Үгүй, чи тэгж хөдөлмөрлөж биеэ дайчилж чадахгүй!

	Гэвч түүнд миний сэтгэл өөрийн эрхгүй татагддаг байв. Нэг диван дээр суух буюу нэг байшингийн өмнүүр нааш цааш аажуухан явсаар дөрвөн цаг өнгөрүүлэв. Тэр дөрвөн цагт бид хоёрын сэтгэл ихэд нийлэв. 

	Нар дор бууж, миний гэртээ харих цаг болов. Ася гэртээ буцаж ирээгүй байв. 

	— Ээ дээ мөн ч дураараа охин шүү! Би таныг хүргэж өгье. 

	Бид замдаа Луиза авгайнд орж, Ася тэнд байгаа болов уу, би асууя. Төдий тойруугүй шүү гэж Гагин хэлэв.

	Бид хот руу бууж нарийхан мурий гудамжаар ороод дөрвөн давхар бөгөөд хоёр цонхтой байшингийн хаалга нээгдсэнд Асягийн хар үст толгой цухуйж, араас нь настай хөгшин герман авгайн шүдгүй бөгөөд харалган нүдтэй царай харагдав. 

	— Би энд байна, надад энд сайхан юм гэж Ася цонх тулж маяглах янзтайгаар хэлээд үүнийг чи ав гээд Гагинд гераниума цэцгийн мөчрийг хаяж өгөөд би чиний зүрхний авгай юм гэлээ гэж бод гэхэд Луиза авгай инээв. 

	— Чамтай мэндлэх гэж байна гэж Гагин хэлэв. 

	— Тэгвэл миний тэр мөчрийг түүнд өг, би одоохон гарлаа гээд цонхоо хааж Луиза авгайг үнсэх шиг болов. Гагин дуугүй, мөчрийг над өгсөнд, би мөн дуугүй аваад өвөртөлж, завинд сууж нөгөө эрэг дээр гарав. 

	Одоо санахад би гэртээ буцаж явахдаа юу ч бодолгүй явсан боловч сэтгэл нэг л хүнд байлаа. Гэнэт надад их л танил боловч Германд тун ховор үнэр ханхлав. Замын ойролцоо хэсэгхэн газар олс (лён) тарьсан байв. Тал нутгийн анхилуун үнэр нутгийг минь санагдуулж, эх орноо мөрөөдөх сэтгэл төрүүлэв. Надад оросын агаараар амьсгалж, орос нутгаар явах хүсэл төрөв. «Би энд юу хийж байгаа бил ээ?»

	«Хүний нутагт юу хийж байгаа билээ» гэж би чанга хашхирав. Миний зүрхэнд байсан хүнд тэр юм гэнэт гашуун бөгөөд сэтгэл хөдлөх зүйл болж хувирав. Би өчигдөр гэртээ ирснээс шал өөр байдалтай бараг уурласан юм шиг болж сэтгэл тайтгарахгүй байв. Над өөрт минь үл мэдэгдэх юм сэтгэлийг минь хөдөлгөжээ. 

	Ингээд би сууж байтал нөгөө зальт бэлэвсэн авгай санаанд орж, тэр авгай өдөр бүр санаанд ордог байв. Түүний нэг зурвас бичгийг гаргаж ирсэн боловч задалсангүй шал өөр юм бодож эхлэв. Би Асягийн тухай бодох болов. Гагин надтай ярьж байхдаа орос нутаг руу буцахад нь нэг л бэрхшээлтэй юмны тухай дурдсан шиг санагдаад... «Байз, ер нь дүү нь гэж үү?» гэж би чанга дуугарав. 

	Би хувцсаа тайлж хэвтээд унтахыг хичээсэн боловч цаг өнгөрмөгц би дахин сэрж дэрэн дээрээ тохойлдон «ярдаг зантай инээж ядсан нөгөө охины тухай» дахин бодов. «Тэр Рафаэлийн фарнезин дахь бяцхан Галатея3 шиг биетэй юм» гэж би шивнэн хэлж за, тэр чинь дүү нь биш юм даа» гэж саналаа. 

	Бэлэвсэн авгайн зурвас бичиг сарны гэрэлд шалан дээр цайсхийн хэвтэж байна. 

	V

	Маргааш өглөө нь би дахин Л. хот оров. Би хэдийгээр Гагинтай уулзах гэж явсан боловч цаагуураа Ася юу хийж байгаа бол өчигдрийнх шиг «маяглах» болов уу гэж сэтгэл эрхбиш татагдан байв. Миний очиход тэр хоёр зочдын танхимд байлаа. Хачин юм аа! Шөнө өдөргүй орос орны тухай их бодсоноос юм уу, Ася надад ёстой эгэл жирийн орос хүүхэн тэгэхдээ аягачин хүүхэн шиг санагдлаа. Тэр хуучивтар дээл өмсөж үсээ чихнийхээ араар самнаад, чухам насаараа юм оёж байсан болов уу гэмээр юм оёж суув. Юу ч дуугарахгүй, гагцхүү оёж байгаа юмаа харж тайван гэгч сууж байгааг харвал царай байдал нь тун эгэл жирийн агаад гэртээ хүмүүждэг манайхны Катя Маша нарыг эрхгүй санагдуулав. «Эжий минь хонгор минь» гэсэн орос дуу аяархан аялах нь бүүр ч адил. Би түүний намуухан шар царайг ажиглаж байхдаа өчигдрийнхөө мөрөөдлийн тухай бодож нэг юмыг харамсаж байлаа. 

	Гадаа тун сайхан өдөр байв. Гагин судалбар зураг зурахаар явна гэсэнд би хамт явж болох уу?

	Саад болохгүй биз дээ гэхэд минь Гагин, 

	— Хаанаас харин над л сайн биш үү зөвлөгөө өгөх хүнтэй гэлээ. 

	Тэр дугуй малгай тавьж, цаасан сав сугавчлаад гарахаар нь хойноос нь явлаа. Ася гэртээ хоцорч, Гагин явахдаа, шөлөө битгий их шингэн хийгээрэй гэлээ. Гагин миний мэддэг нэгэн хөндийд хүрээд чулуун дээр сууж том том нүхтэй сагсгар царс мод зурж эхлэв. Би зүлэг дээр хэвтэж ном унших гээд хоёрхон ч хуудас уншсангүй. Гагин цаас эрээчиж бид бас хүн чухам яаж ажиллах ёстой вэ? юуг болгоомжлох, юуг баримтлах нь зүйтэй, манай үед зураачийн ач холбогдол ямар байгаа тухай миний бодсоноор их ухаантай ярьсан билээ. Гагин тэр өдөр сэтгэл ихэд хөгжүүн биш байна гэж надтай зэрэгцэн хэвтээд залуу хүний ёсоор элдвийн юм эрээ цээргүй дэлгэхүй дор, ёстой орос хүний яриа энд гарах шиг болжээ. Ханатлаа дэмий юм ярьж нэг их юм бүтээж хийсэн юм шиг гэртээ сэтгэл дүүрэн тэнүүн буцаж ирцгээлээ. Ася бидний явахад л байсан байдлаараа сууж байв. Ажиглаваас Ася маягласан шинж өчүүхэн ч үгүй, хүнийг дуурайсан шинж өчүүхэн ч үгүй тун төлөв байдалтай байлаа. 

	— За мацаг барьж байгаа нь энэ үү гэж Гагин хэлэв. Орой болоход Ася байн байн эвшээж эрт унтахаар явлаа. Би Гагинтай сууж байгаад харихдаа юу ч санаж бодсонгүй тэр өдрийг би тун аятайхан өнгөрүүлжээ. Харин унтахдаа би:

	— Ямар хувирамтгай бүсгүй вэ? гэж амандаа өгүүлээд, юу ч болов дүү нь биш юм гэж бодлоо. 

	VI

	Хоёр долоо хоног өнгөрөв. Би өдөр бүр Гагиныд очдог байв. Ася надаас зугтаах мэт боловч бидний танилцсан эхний хоёр өдөр миний гайхсаны адил зүггүйтэхгүй, битүүхэндээ сэтгэл зовсон буюу аягүйрхсэн юм шиг инээх нь ч цөөн болжээ. 

	Тэр франц, германаар нэлээд сайн ярьдаг бөгөөд багаасаа эмэгтэй хүнээс хөндийхөн байснаас Гагинтай огт адилгүй шал өөр хүмүүжилтэй байв. Гагин бол харь маягийн малгай, цамцтай боловч нэлээд танхил их оросын тайж байдал илэрхий. Харин Ася, авхай нартай ер адилгүй, хөдөлж барьж байгаа нь нэг л годгонуур агаад хатагтай нарын төрх даан ч өчүүхэн алга ажээ. Угаасаа бүрэг ичимтгийдээ ихэд бухимдах атал зоримог байдал үзүүлэх гэж оролдовч тэр бүрий эс бүтэх бүлгээ. Би түүний орос оронд хэрхэн амьдарч байсан тухай олон удаа ярьж завдсан боловч тэр дурамжхан хариулдаг байв. Гэвч гадаадад явахынхаа өмнө хөдөө тосгонд удаан суух байсан гэдгийг мэдсэн юм. Миний нэг ирэхэд тэр ганцаараа ном уншиж суусанд арван хуруугаа үсэндээ шигтгэн хоёр гараараа толгой тулж тун шуналтай уншиж байв. 

	— Юун сайшаалтай вэ? гэсэнд бага зэрэг өлийж тун ихэмсэг харав. 

	— Та намайг гагцхүү инээж чаддаг хүн гэж бодов уу? гээд босон явахыг завдав... 

	Номын нүүрийг ажвал нэг франц роман ажээ. 

	— Гэвч би таныг тийм сайхан зохиол уншиж байна гэж үзэхгүй нь гэв. 

	— Юу унших бил ээ! гээд номоо чулуудаж тэгвэл баахан дэмийрье гээд цэцэрлэг рүү гүйж гарав. 

	Үдэш би Гагинд «Герман Доротея хоёрыг» уншив. Ася эхэндээ бидний өмнүүр сүүдгэнэн байснаа гэнэт зогсоод ихэд сонирхсон бололтой дэргэд ирж дуусан дуустал чих тавин суулаа. Маргааш нь тэр бас шал өөр болсныг бодоход Доротея шиг ажилсаг томоотой болохыг бодсон юм бол уу! Нэг үгээр хэлэхэд мэдэгдэхгүй хачин ааштай хүүхэн байв. Хувиа эрхэмлэн хичээсэн байдал илэрхий атал би хэчнээн ууртай байсан ч сэтгэл минь нэг л татагддаг байв. Тэгээд ямар ч гэсэн Гагины дүү биш гэж бат итгэсэн бөгөөд Гагин, ярьж барьж байгаа нь нэг л ах хүн шиг биш, тун эелдгийн дээр бас ч захирангуй тал бий. Нэг хачин явдал тохиолдсоноос хойш би бүр ч тэгж бодох болсон юм. Юу гэвэл нэг үдэш Гагины хажуугийн усан үзмийн хүрээлэнд хүрсэнд явган хаалга нь түгжээтэй байв. Тэр даруй би урьд үзсэн эвдэрхий газраар хашааг даваад зурвас замын тэртээ хуайс модон бяцхан асар байсны дэргэдүүр өнгөрсөнд Ася уухилан:

	— Үгүй, чамаас өөр би хэнд ч хайргүй. Ганцхан чамд л хайртай байна гэснийг сонсоод би ихэд гайхав. 

	— Ася минь зүгээр! Тайтгар. Би чамд итгэж байна гэж хариу ярилцах нь сонсогдов. Би тэр хоёрыг модны сиймхийгээр харлаа. Тэд намайг анзаарсангүй.

	— Ганцхан чамд л хайртай гээд Ася Гагины хүзүүгээр тэвэрч уухилан цээжинд нь наалдан наалдан үнсэнэ. 

	— Боль доо гэж Гагин үсийг нь илэн байв. 

	Хэсэг зуур зогстол гэнэт зүрхэн догдлон, хүрээд очих уу?... гэснээ Үгүй, хэрхэвч үгүй! гэж бодоод буцаж хурдан хурдан алхлан хашаа даваад, замд орж бараг гүйдлээрээ харилаа. Хариад би инээд алдан гараараа илж миний таамаглал зөв байсанд ихэд гайхаж, тэр тийм байх ёстой гэж бат бодов. Гэтэл сэтгэл тун тавгүй болж «Мөн ч хуурамч маяг гаргаж чаддаг улс юм даа! Юунд тэр вэ? толгой эргүүлж яах гэсэн юм бол оо? Би Гагиныг тийм гэж огт санасангүй. Ямар сүрхий нялуун харьцаатай юм бэ?» гэж бодлоо. 

	VII

	Би тун тухгүй нойрсож эрт гэгчийн босоод, аяллын үүрэг үүрч эзэгтэй авгайдаа намайг хоногтоо ирнэ гэж хүлээсний хэрэггүй гэхэд З. хотын хажуугийн гол өгсөж ууланд явган гарлаа. Нохойн нурууны салбар тэр уул тогтцын хувьд нэн сонирхолтой атал би тэр сайхныг огт анзаарсангүй. Миний сэтгэл чухам яаж үймж байсныг ер мэдэхгүй хачин болж гагцхүү Гагиныхтай уулзахгүй юм сан гэж бодож явлаа. Тэр хоёрт гэнэт дургүй хүрч юутай хуурмаг зальт бааштай улс вэ? Ах дүү садан төрөл гэж хэлсний хэрэг юу вэ? гэж бодогдовч тэдний тухай бодохгүй юм сан гэж санаж уул хад, хээр талаар яаралгүй тэнэсээр хөдөөгийн хоолны газар орж эзэд хийгээд зочидтой нь тайван ярих буюу эсвэл тэнгэр цэлмэг сайхан байсан тул уул ус сонирхон харж наранд халсан хавтгай чулуун дээр хэвтэх зэргээр гурван өдөр өнгөрүүлсэн агаад үе үе зүрх дэлсэн байвч бас ч аятай тавтай байв. Тэр нутгийн тайван сайхан байгаль миний сэтгэлийг ихэд засаж билээ. Би санамсаргүй бөгөөд аяндаа орж ирэх тайван сэтгэгдлийн дотор умбаж, сэтгэл санаа нам тайван агаад тэр гурван өдөр миний үзсэн харсан, мэдсэн бүхэн, тухайлбал ой модоор давирхайны анхилуун үнэр, тоншуул шувууны мод тонших чимээ, элсэрхэг ёроолдоо алагласан загастай ариун тунгалаг горхины шуугиан, будан татсан алсын уулс, сөрвөгөр хад хавцал, хуучны тохилог сүм, таримал мод бүхий цэвэрхэн гацаа, нуга дахь тогоруу шувуу, жирэлзэн эргэх салхин сэнс бүхий тээрэм, нутгийнхны зочломтгой сайхан царай, тэдний хөх дээл, бор оймс, тарган морь буюу заримдаа үнээ хөллөсөн аажуухан бөгөөд хахинуур дуутай ачаан тэрэг, алим, тоорын мод тарьсан цэвэрхэн замаар аялан яваа урт гэгчийн үстэй залуухан аянчин (мөргөлчин) цөм нэг янзын бодол төрүүлж байв.

	Одоо ч гэсэн тэр үеийн сэтгэгдлийг санахад над таатай байдаг. Юм бүхэнд тэсвэр хичээнгүй, ажил хөдөлмөрийн их ул мөр бүхий герман газрын тэр хэсэг нутагт баяр хүргэж энх тунхыг ерөөж байна. 

	Би гурав хоног дээрээ харьж билээ. Гагиныханд эгдүү хүрснээс ямар нэг хатуу сэтгэлт бэлэвсэн авгай ямаршуу дүртэй байдаг бол гэж сэтгэлдээ дүрслэн бодох гээд гараагүй юм сан. Тийм авгайн тухай сэтгэлдээ дүрслэн бодоход дуугүй царайтай бүлтгэрхэн нүдтэй хөдөөгийн бяцхан охин харагдах шиг болж билээ. Тэр охин хүүхдийн ариун сэтгэлээр бүлтгэнэн харах тул ариун сайхан харцнаас нь ичиж, дэргэд нь худал хэлэхгүй юм сан гэж бодохоос урьд миний сэтгэл татдаг юм бүхэн бүрмөсөн ангижирсан билээ. Би гэртээ хариад Гагины зурвас бичгийг олж үзэв. Намайг гэнэт юманд явах болсныг гайхаж бас хамт авч явсангүй гэж зэмлээд, буцаж ирмэгц манайхаар очоорой гэсэн байлаа. Тэр зурвасыг дурамж уншсан боловч маргааш нь Л. хотод очив. 

	VIII

	Гагин намайг их л талархан угтаад элэгсэг атал зэмлэнгүй үг хаяж билээ. Харин Ася намайг үзмэгц ямар ч шалтгаангүй учиргүй инээд алдчихаад аанай гүйн одлоо. Гагин баахан аягүйрхэж, хойноос нь галзуу юм гээд надаас уучлал эрэв. Асяд би тун дургүй хүрч билээ. 

	Тэртэй тэргүй би тун уцаартай явсан учир тэрхүү ерийн биш инээд, хачин маяг тун тусгүй санагдсан юм. Гэвч би огт анзаараагүй юм шиг байж Гагинд өчигдрийнхөө аяллын тухай нэгд нэггүй ярив. Тэр миний эзгүйд юу хийснээ бас ярьсан атал яриа нэг л нийлсэнгүй. Ася орж гарсаар байв. Тэгээд би яаруу ажилтай тул харих цаг болов гэсэнд Гагин хориглож байснаа над руу нэгэнтээ сүрхий ширтэн хараад намайг гаргаж өгөхөөр болов. Үүдний өрөөнд Ася миний дэргэд гэнэт хүрч ирээд гар барих гэхээр нь би бяцхан хурууг нь үл мэдэгдэм атгаж, толгой дохих төдий болов. Гагин бид хоёр Рейныг гатлаад нүцгэн Мадоннагийн дүрстэй миний дуртай ховилын дэргэдүүр өнгөрч нэгэн вандан дээр сууцгаав. Бид хоёр тэнд харин их сонин юм ярьсан юм даа. Анхандаа бид хоёр хэдэн үг солилцоод голын тунамал ус ширтэн харж дуугүй болов. 

	— Та Асягийн тухай юу гэж боддог вэ? гэж инээмсэглэн, танд хачин санагддаг биз гэхэд нь би, 

	— Тийм ээ, гэж яахаа ч мэдэхгүй гайхаж хоцорлоо. Үнэндээ Асягийн тухай яриа гарна гэж огт санасангүй. 

	— Асягийн тухай ярихын өмнө түүний ямар хүн болохыг сайтар мэдэх хэрэгтэй. Сэтгэл сайхантай атал баахан ухаан муутай юм шүү. Түүнтэй эвлэрэхэд бэрх. Гэвч бас зэмлэж болохгүй. Хэрэв та түүний намтрыг мэддэг бол... 

	— Намтрыг ий! гэж дуу алдсанд... 

	Гагин над руу харав. 

	— Миний дүү биш гэж та боддоггүй байгаа даа?.. Үнэхээр миний дүү, миний эцгийн охин юм шүү. Танд тун итгэсэндээ ярья. Миний эцэг тун сайн, ухаантай боловсролтой атал азгүй хүн байжээ. Хувь заяагаар бусдаас дээргүй атал анхны бэрхшээлийг даваагүй юм. Даанч багадаа гэрлэсэн юм. Түүний гэргий, өөрөөр хэлбэл миний эх эрт нас баржээ. Би зургаан настайдаа өнчин хоцорч эцэг намайг хөдөө тосгонд аваачаад арван хоёр жил яг суулаа. Бид ямагт цуг байж, эцэг намайг өөрийн гараар хүмүүжүүлсэн юм даа. Харин аавын дүү миний төрсөн авга ах манайд очоод намайг авч явсан юм. Авга ах Петербургт байнга сууж нэлээд чухал албан хааж байсан билээ. Манай эцэг тосгоноос гарах дургүй тул эцгийг ятгаж миний насны жаал хүүд, миний эцэг шиг дуугүй гунигтай хүнтэй үргэлж байхад хортой гэж хэлээд үетнээсээ хоцорч, зан авир нь ч эвдэрч болох юм гэж байгаад намайг аваад явсан ажээ. Эцэг анхандаа үгэнд нь орохгүй байсан боловч, эцэстээ зөвшөөрчээ. Би эцэгтэйгээ салахдаа их уйлж билээ. Би эцгийгээ инээж байхыг ер үзээгүй атал их хайртай байсан бөгөөд Петербург ороод, харанхуй хөгжөөнгүй орон гэрээ даруй мартаж орхисон юм. Би эхлээд бага даргын сургуульд орж, дараа нь торгон цэргийн сургуульд оров. Жил болгон хэдэн долоо хоногоор хөдөө гэртээ харьдаг байсан бөгөөд эцэг маань улам уйтгартай, улам гүн бодолд орсон байдалтай байдаг байв. Өдөр бүр сүмд очдог, бараг юм ярихгүй болжээ. Намайг харихад (би тэгэхэд хорь гарсан байв) манайд арваад насны хар нүдтэй нэг туранхай охин, энэ Ася байдаг болсон байв. Өнчин охин тэжээхээр авсан юм гэж эцэг хэлэв. Чухамхүү тэжээхээр авсан юм гэж хэлсэн юм шүү. Би төдий л анхаарсангүй. Тэр тун зэрлэг гавшгай мөртөө дуугүй жаахан амьтан байсны дээр миний эцгийн хайртай бөгөөд эхийн нас барсан өдөр хүртэл том лаа асаадаг харанхуй тасалгаанд намайг ороход тэр, вольтерийн түшлэгтэй сандал буюу номын шүүгээний араар нуугддаг байлаа. Түүнээс хойш гурав дөрвөн жил алба ажлын улмаас би харьсангүйд миний эцэг сард л нэг богинохон захидал бичдэг боловч Асягийн тухай тун цөөн, дурдах төдий өнгөрдөг байв. Манай эцэг бүр тавь гарсан байхдаа ануухан хүн байсан юм. Гэтэл нэг удаа огт санамсаргүй байтал захиа ирж, хүнд өвчтэй үхлүүд байна аа, үтэр ирж салахын ёс гүйцэтгэмээр байна гэсэн байв. Би даруй санд мэнд давхиж эцгийнхээ арайхан амьсгаа хураагаагүй байхад нь очиж уулзав. Эцэг ихэд баярлаж яс арьс болсон боловч эцэнхий гараараа намайг тэврээд удаан гэгчийн ширтэн харж миний эцсийн хүсэлтийг биелүүлнэ биз гэж үгийг минь аваад Асяг дуудаад ир гэж зарц өвгөндөө хэлэв. Өвгөн Асяг хөтөлж ирсэнд арай чарай босож хөл дээрээ тогтож ядан байж, 

	— Энэ миний охин, чиний дүүг чамд гэрээсэлж өгье гээд зарц өвгөн рүү зааж, энэ өвгөнөөс бүх учрыг сайн дуулаарай гэж арай гэж ядан чадан хэллээ. 

	Ася уйлж нүүрээ дарж орон дээр унав. Хагас цагийн дараа эцэг маань нас барсан билээ. 

	Хожим мэдвэл Ася миний эцэг мөн эхийн аягачин хүүхэн Татьяна хоёрын охин байв. Тэр Татьяна авгай нүдэнд тун дулаахан, царайлаг, өндөр гуалиг, том хар нүдтэй, ухаантай хүүхэн байсан нь миний санаанд оров. Тэр хүнийг их зантай гэлцдэг байв. Яковын ярианаас үзэхэд, миний эцэг тэр Татьянатай, эхийн нас барсны дараа хэдэн жил ханилан байжээ. Татьяна тэр үед эзнийхээ гэрт орж суухыг болиод эрд гарсан саальчин эгчийндээ суудаг байжээ. Эцэг маань түүнд их дасаж хөдөө тосгоноос миний явсны дараа гэрлэх санаатай байсанд тэр, эцгийг гуйсаар байтал эхнэр нь болохыг зөвшөөрсөнгүй. 

	Талийгаач Татьяна Васильевна юм бүхэнд хянуур хүн байсан болохоор таны эцгийг гомдоохгүй гэж, би танд ямар гэргий болох бил ээ? Би, ямар хатагтай байх бил ээ? гээд огт зөвшөөрөөгүй юм. Энэ бүгдийг миний дэргэд ярьсан хэрэг шүү гэж Яков үүдний хажууд зогсож байгаад над яриад, 

	— Татьяна манай гэрт ирж суухгүй. Эгчийндээ Асягийн хамт суудаг байв гэв. Бага байхдаа Татьянаг би сайн өдөр л сүмд хардаг байжээ. Бараан алчуур зангидан том ороолт мөрөн дээгүүрээ хаяад цонхны хажууд олны дунд зогсож байх нь цонхны тунгалаг шилэнд тод харагдаж, эртний хууччуулын маягаар их л бишрэлтэй мөргөдөг байж билээ. Авга ах намайг аваачихад Ася хоёр настай байсан бөгөөд есөн настайдаа эхээсээ өнчин хоцорчээ. 

	Татьянаг нас барсны дараа эцэг Асяг гэртээ аваачсан ажээ. Түүнээс бүр өмнө манай эцэг Асяг өөр дээрээ байлгах гэхэд Татьяна аанай зөвшөөрсөнгүй байжээ. Асяг эзнийд гэнэт аваачсанд ямар шүү байх вэ гэдэг нь илэрхий биз ээ. Анх удаа торгон дээл өмсүүлээд гарыг нь ёслон үнссэнийг тэр одоо болтол мартдаггүй юм. Эх нь амьд байхдаа тун хатуу, журамтай байлгадаг байж. Харин эцэгтэй байхдаа дур зоргоороо нэн чөлөөтэй байв. Эцэг өөрөө ном заадаг тул өөр хүн үл үзэгдэнэ. Нэг их сүйд болж эрхлүүлдэггүй боловч тун их хайртай юуг ч хориглодоггүй харин ч өөрийгөө түүний өмнө зэмтэй гэж боддог байв. Ася удахгүй өөрийгөө тэр гэрийн гол хүн юм гэж ойлгоод эзнээ өөрийн эцэг гэж мэдсэн атал бас өөрийнхөө ёс бус хуурмаг байдлыг ч бас удалгүй мэдээд биеэ өргөн бусдад итгэхгүй болж иржээ. Элдэв муу юманд наалдаж эгэл ерийн байдлаа алдаад өөрийн гарлыг хэн хүн бүү мэдээсэй гэж хүсдэг болсны дээр эхийнхээ төлөө ичиж, тийнхүү ичсэнээсээ өөрөө ичдэг болсноороо бас өөртөө бахархдаг байжээ. Тэгээд их юм мэддэг, түүний насанд мэдмээргүй ч юмыг мэддэг байсныг та үзэж байгаа биз дээ. Гэвч Ася буруутай юу даа? Залуу насны халуу буцлан бие бялдар өсөн төлжиж байх үед нь зөв замыг нь зааж өгөх хүнгүй байжээ. Юм бүхэн бүрэн мэдэхдээ дур зоргоороо байх явдлыг яаж тэсвэрлэх билээ. Бусад авхай нараас доргүй байхыг хүсэж, ном их уншдаг болж иржээ. Үүнээс сайн юу болох билээ дээ. Амьдрал хэдий мордохын хазгай байсан боловч зүрх сэтгэл эвдрээгүй, ухаан төгс юм шүү. 

	Ингээд би хорин настайдаа арван гурван настай охинтой хоцорчээ. Эцэг нас барсны дараа намайг нэг л үг хэлбэл бараг халуурах шахаж аргадах гэхэд бараг гунигладаг байв. Тэгсээр ингэсээр аяндаа над дасжээ. Үнэхээр би дүүгээ гэж үзэж, үнэхээр хайртай болсныг минь лавтай мэдээд над тун элэгсэг дотно болжээ. Тэгээд би Петербургт аваачсан юм. Би салах тун дургүй байсан боловч арга буюу хамт сууж болохгүй учраас нэгэн хамгийн сайн нийтийн сургуульд оруулсан юм. Ася аргагүй тийнхүү тусгай байх учиртайг мэдэвч гэнэт өвдөж үхэх шахаад сүүлдээ сэтгэлээ барьж тэсвэрлэн тэнд дөрвөн жил байсан атал миний санаснаас дор байдалд хэвээр үлджээ. Тэр нийтийн сургуулийн эрхлэгч авгай аашилж загнаад ч нэмэргүй, аргадаж хэлээд ч тус болохгүй хүүхэд юм гэж над гомдол гаргадаг байсан даа. Ася юмыг тун амархан ойлгож мэддэг сурлага сайтай, бусдаас давуу сурдаг байсан, боловч нийт бусдын адил байх дургүй, гөжүүн зожиг хүүхэд байв. Би түүний нь ер буруушаадаггүй билээ. Эсвэл хүнийг царайчлах буюу эсвэл хөндий хол байхаас өөр аргагүй байжээ. Бусад олон үеийн нөхдийн дундаас гагцхүү царай муутай бүрэг нэгэн ядуу бүсгүйтэй үерхдэг байв. Бусад нь голдуу тохитой айлын авхай нар агаад Асяд баахан дургүй, элдвээр хорыг нь маажин өдөөн хатгадаг байжээ. Гэтэл Ася тэдэнд бууж өгдөггүй билээ. Нэг удаа бурхны номлолын хичээл дээр багш нь муу согогийн талаар ярьсанд Ася «Зусарч бялдууч зүрхгүй явдал хамгийн муу согог мөн» гэж чанга хэлжээ. Өөрөөр хэлбэл бодсоноороо явсаар байгаа хүн юм. Гагцхүү биеэ авч явах нь дээрдсэн боловч энэ талаар ч нэг их гавиагүй юм даа. 

	Ася арван долоон нас хүрсэн тул тэр нийтийн сургуульд байх аргагүй болж, би тун бэрх байдалтай болоод байхдаа ер нь албанаас чөлөө авч нэг хоёр жилээр гадаадад Асяг хамт авч явахаар шийдсэн юм. Ингээд бид хоёр Рейний эрэг дээр хүрч ирсэн маань энэ бөгөөд би зураг оролдож, энэ маань аанай маяглаж аашилж байгаа нь тэр дээ. Одоо та түүнийг нэг их сүрхий буруушаахгүй байх гэж би бодож байна. Тэр хэнээс ч зовохгүй мэт байгаа боловч үнэндээ хүн бүрийн үгийг ихэд үнэлж ялангуяа таны үгийг ихэд тоодог байх! гээд Гагин мөн л намуухан мишээв. Би гарыг нь чанга атгав. 

	— За ийм л байна даа. Гэвч Асятай байх тун хэцүү бэрх ёстой дарь гэсэн үг. Одоо хүртэл хүнд ер нь дурлаж байгаагүй агаад одоо ч дурлавал харин хэцүү юм болно. Би түүнтэй яаж байхыгаа заримдаа мэдэхгүй болох юм. Саяхан намайг баахан хөндий хүйтэн болсон гэж бодсон юм уу, гэтэл нэг өдөр ганц надад хайртай үүрд хайртай байна гэж уйлагнан хэлээд ихэд уйлав. 

	«Ай тийм учиртай байжээ»... гэх гэснээ хэлээ хазав. 

	— Ася одоо болтол хэнд ч дурлаагүй гэж үү? Петербургт залуу улсыг бишгүй л үзсэн биз гэж би бүр ний нуугүйгээр Гагинаас асуув. 

	— Тэднийг огт тоогоогүй юм. Асяд ерийн биш ёстой баатар хүн буюу эсвэл уулын хавцгайд суудаг яруу сайхан малчин хүн л хэрэгтэй юм гээд би харин тантай дэндүү их юм ярьжээ гэж босонгуут хэлэв. 

	— Танайд очъё, би гэртээ харих дургүй байна гэхэд минь, 

	— Таны ажил яах бил ээ? гэв.

	Би юу ч дуугарсангүй. Гагин ч элгэсгээр мишээлээ. Бид Л. хотноо буцаж, мөнөөхөн танил болсон усан үзмийн цэцэрлэг, уулын орой дахь цагаан байшин хараад дотор таатай сайхан болж, чухамхүү зүрхэнд чихэр амтагдах буюу чухамхүү бал бурам амтагдах шиг болов. Гагины саяын ярианаас хойш дотор сайхан онгойж билээ.

	IX

	Асятай бид босгон дээр дайралдав. Ася инээд алдсаар гарч ирэх байх гэж бодсон чинь тэр зэвхий царайтай уруугаа харсаар гарч ирэв. 

	— Бид буцаад ирлээ. Энэ өөрөө ирэх гээд байсан шүү гэж Гагин хэлэхэд Ася намайг царайчлан юу гэх бол гэсэн шиг харав. Би гар сунгаж, энэ удаа хүйтэн хурууг нь чанга атгав. Би түүнийг их өрөвдөх болж урьд учрыг нь олохгүй байсан олон зүйл над илэрхий болж, сэтгэл нь түгшүүртэй, биеэ яаж авч байхыг сайн мэдэхгүй, хүний дэргэд биеэ гайхуулах гэсэн хүсэл зэрэг бүх байдал нь надад тодорхой болов. Би түүний сэтгэл санааг дотор нь орсон шиг мэддэг болсон нь; далдуур нэг бодол сэтгэлийг нь цаг ямагт гутааж туршлага муутай гэнэн сэтгэл нь үймж байдаг биеэрээ үнэн шударгад тэмүүлжээ. Энэ хачин охин миний сэтгэлийг юугаараа татсаныг би ойлгож мэдэв. Нарийхан гуалиг бие, дан ганц зэрлэгдүүхэн ааш нь ч биш! сэтгэл нь надад таатай байв. 

	Гагин нөгөө зургаа уудалж эхлэв. Би Асяг усан үзмийн цэцэрлэгээр хамт сэлгүүцэн зугаалахыг хүссэнд тэр хөгжилтэй бөгөөд аяс дагасан байдлаар даруй зөвшөөрөв. Бид уулын тэг дунд хүртэл доошлон буугаад нэгэн хавтгай чулуун дээр суув. 

	— Биднийг үгүйд танд уйтгартай юм уу? гэж Ася хэлэв. 

	— Намайг үгүйд танд уйтгартай юм уу? гэж би асуув. 

	Ася намайг хажуугаас харж, 

	— Тийм ээ гээд Ууланд сайхан аа! Мөн ч өндөр өө. Үүлнээс өндөр! Та юу үзсэнээ надад ярихгүй юу, ахад ярьсны тань би юу ч сонссонгүй. 

	— Дуртайдаа л та яваад өгсөн шүү дээ гэж би хэлэв. 

	— Би... Явсан учир бол... Одоо харин би явахгүй гэж их итгэл төгс эелэгдэгхэн хэлээд, — Та өнөөдөр ууртай байсан даа? гэхэд нь

	— Би юу? гээд

	— Та гэлээ. 

	— Яалаа гэж тэр бил ээ?

	— Мэдэхгүй, та ууртай ирээд ууртай яваад өгсөн болохоор миний сэтгэл их л эвгүй байсан даа. Одоо харин ирсэнд чинь би их баяртай байна гэхэд нь, 

	— Би ч ирсэндээ баяртай байна гэв. 

	Хүүхэд санаандаа хүрэхээр тэгдэг шиг Ася мөрөө хөдөлгөв. 

	— Би юмыг таагаад байдаг юм! Аав над сэтгэл дүүрэн байна уу, үгүй юү гэдгийг өөр өрөөнөөс ханиадаар нь мэддэг байлаа гэж Ася ярилаа.

	Тэр өдөр хүртэл Ася эцгийнхээ тухай нэг ч дурсаагүй тул би гайхаж, 

	— Та аавдаа хайртай байсан уу? гэж би гэнэт асуугаад тэр дороо царай час улайж хачин эвгүй боллоо. 

	Ася юу ч хариулсангүй, бас улайчихлаа. Бид хоёул дуугүй болов. Рейнийн дээгүүр тэртээ холхон галт онгоц утаа баагиулж, бид түүнийг ширтэн байлаа. 

	— Та яагаад юм ярихгүй байгаа юм бэ? гэж Ася шивнэн хэлэв. 

	— Намайг үзэхтэйгээ зэрэг та өнөөдөр яагаад инээсэн бэ? гэж би асуув.

	— Өөрөө ч мэдэхгүй байна. Заримдаа би уйлмаар байсан ч инээдэг юм. Миний аашилж загнаж байгаагаар намайг тийм ийм хүн гэж үзэж болохгүй шүү... Лорелеегийн үлгэр юутай сайхан бэ? Тэр харагдаж байгаа хадан хясаа мөн биз? Тэр урьд бүгдийг живүүлдэг байгаад сэтгэлтэй болсныхоо хойно өөрөө усанд орчихсон гэлцдэг юм. Энэ үлгэр надад сайхан санагддаг. Луиза авгай над янз бүрийн үлгэр ярьж өгдөг. Луиза авгайд шар нүдтэй хар муур бий... гээд Ася толгойгоо өргөөд буржгар үсээ сэгсрэв. 

	— Надад хэчнээн сайхан бэ гэж хэлэв. 

	Тэр үед тасалдангуй жигд дуу чимээ сонстох нь олон зуун хүн мөргөлийн уншлага уншиж байгаа ажээ. Загалмай ном барьсан бөөн мөргөлчин доод замаар цувна. 

	— Тэд нартай явах юм сан гэж Ася намжиж буй дуу чимээг чагнан хэлэв. 

	— Та тийм их сүсэгтэй юм уу?

	— Бүр алсын аянд явах юм сан, мөргөлөөр, бэрх хэцүү гавьяа байгуулах гэж зорих юм сан. Гэтэл өдөр хоног өнгөрч л байна, нас барагдаж амьдрал өнгөрөхөд, бид юу хийв?

	— Та нэр төртэй байх дуртай хүн юм аа даа, та энгийн аж төрөн өнгөрөхгүй, нэрээ үлдээхийг хүсэж байна уу?... 

	— Тэгж болохгүй гэж үү?

	«Боломжгүй дээ» гэж би хэлэх шахаад түүний тунгалаг нүдийг хараад:

	— Үз л дээ гэв. Ася хэсэг дуугай болж, нүүрэнд нь сүүдийсэн төдий цонхигор цагаан болон, 

	— Танд тэр авгай сайхан санагддаг байв уу... та бидний танилцсаны хоёр дахь өдөр ах тэр авгайн эрүүл мэндийн төлөө уусныг санаж байна уу? гэв. 

	Би инээд алдав.

	— Ах чинь тоглосон юм, надад нэг ч авгай сайхан санагддаггүй юм, одоо ч таатай нэг ч авгай над алга.

	— Та эмэгтэй хүний юунд нь дуртай вэ? гэхэд нь би, 

	— Яасан хачин асуулт вэ! гэж гайхсанд Ася аягүйрхэв.

	— Би танаас ийм юм асуух ёсгүй байж уу? Уучлаарай. Би санаанд орсноо л ярьж сурчихсан болохоороо юм ярихаасаа айх юм аа. 

	— Та ярь л даа, битгий ай! Надаас бишүүрхэхийг больсонд чинь баяртай байнам гэлээ. 

	Ася баахан мохох шиг болж намуухнаар инээв. Би тийнхүү инээхийг нь ер үзсэнгүй билээ. 

	— За та юм яриач ээ гэж хэлээд лавтай удаан суух гэсэн юм шиг дээлийнхээ хормойг илж, хөл дээрээ засан тавиад, — Та юм яриач дээ, эсвэл үүний өмнө уншсан шигээ «Онегинаас» уншиж өгнө үү? гээд, гэнэт бодлогошрон, — Зайлуул, ээжийн минь дээр байсан загалмай мөчир хаахна билээ! гэж намуухан хэлэв. 

	— Пушкины зохиолд арай тийм үг байхгүй гэсэнд

	— Би Татьяна шиг болох юм сан гэж мөн санаашрангуй өгүүлээд, — Юм ярь л даа! гэж хөгжилтэй хэлэв. 

	Тэрхэн үе юм яримаар биш, нарны тунгалаг гэрлийн цацралтаар гэрэлтэж, сэтгэл тайтгарсан хүүхний бие цогцсыг ширтэн харж байв. Бидний орчин тойронд, тэртээ дор газар ус, тэртээ дээр тэнгэр огторгуй баясгалантайгаар гэрэлтэн хоосон агаар боловч ариун гэрлээр төгс шиг санагдана. 

	— Та хараач яасан сайхан бэ? гэж намайг өөрийн эрхгүй хэлэхэд, тэр маань над руу харалгүй

	— Тийм ээ! сайхан байна гээд, хэрэв бид хоёр шувуу сан бол яаж дэгдэж, яаж нисэх сэн бол... Энэ хөх огторгуйд нисэн алга болох билээ... Гэтэл бид шувуу биш юм даа гэв. 

	— Бидэнд жигүүр ургаж болно шүү. 

	— Яаж тэр вэ?

	— Нас чинь бага байна. Яваандаа мэдэх болно доо. Биднийг газраас дээш өндөрт дэгдээдэг тийм сэтгэл байдаг юм. Та битгий зов, жигүүртэй болно.

	— Танд байсан уу?

	— Юу ч гэж хэлэх юм билээ дээ. Одоо болтол би арай л нисээгүй дээ гэхэд минь, Ася бас юм бодов. Би түүнийг налаад, 

	— Та вальс эргэж чаддаг уу? гэж гэнэт асуув. 

	— Чадна гэж гайхан хариулав. 

	— Тэгвэл явъя, ахыг чинь вальс дарж өгөөч гэж гуйя. Тэгвэл тэр чинь бид хоёр жигүүртэй болоод нисэж байна гэсэн үг. 

	Ася ч гэр лүүгээ нисэх мэт одоход, би хойноос нь гүйж очоод төдхөн бид хоёр давчуухан тасалгаанд ланнерын хөгжмийн сайхан аялгуугаар вальс эргэлдэж гарлаа. Ася үнэндээ бүжиг тун сайхан хийдэг байв. Бяцхан охины царайд эмэгтэй хүний нэг л зөөлөн уян байдал тунарч сайхан гуалиг биед нь гар хүрсэн тэр мөч сэтгэлд минь удаан хадгалагдаж, зүрх түгшин ойрхон ойрхон амьсгалах нь хүртэл үл мартагдах бөгөөд буржгар үсээр эрс тойруулсан хөгжилтэй цагаан царайн дээр бараг аньсан юм шиг хөдөлгөөнгүй хар нүд нь надад удаан гэгчээр үзэгдэн байж билээ. 

	X

	Тэр өдөр сайхнаас сайхан өнгөрөв. Бид хүүхэд шиг хөгжилдөн, Ася тун аятайхан сайхан ааштай байв. Гагин түүнийг хараад бас баярлажээ. Би тэднийхээс орой буцав. Рейн мөрний яг дунд хүрээд завиа урсгалаар нь жаахан тавина уу гэж усчныг гуйсанд өвгөн усчин сэлүүр өргөн далай хайрхан агуу гол биднийг урсган авч одлоо. Орчин тойрныг ширтэн харж, чимээ чагнан явахад сэтгэл далдуур түгшиж байгааг би мэдлээ. Тэнгэр өөд ширтэн харахад тэнгэрт ч тайвангүй мэт агаад од мичид түгсэн шөнийн огторгуй боловч дайвалзан хөдөлж мөрний зүг тэмүүлэх атал тэрхүү харанхуй хүйтэн огторгуйн гүнд одон мичид догдлон чичирхийлэх ажээ. Түгшүүрт хөгжөөн хааяагүй дэгдэх мэт санагдаж, тэр түгшүүр намайг улам бүр ороох мэт санагдана. Би завины хашлагыг налж салхин чихнээ шивнэх чимээ хийгээд завины шүргэн өнгөрөх чимээ боловч нэг л аягүй санагдаад долгионы сэрүүхэн амьсгал боловч сэтгэлийг минь хөргөж үл чадна. Алтан гургалдай жиргэж, яруу сайхан аялгуугаараа намайг хордуулна. Сэтгэл ихэд хөдөлсөнд нүд дүүрэн нулимс мэлмэрнэ. Энэ нь саяхан миний сэтгэл догдлон түгээмэл хүсэл дэгдэж, сэтгэл уудам болон юм бүхнийг ойлгож, юм бүхэнд хайртай юм шиг байдаг тэр сэтгэгдэл биш, үгүй, миний сэтгэлд жаргалын хүсэл бадарлаа. Би түүнийг нэрээр нь хэлэхийг зүрхлэхгүй боловч жаргал, сэтгэл ханатал дүүрэн жаргахыг би хүсэж чухам түүний төлөө сэтгэл мөрөөдөн шаналнам... Завь урсгал даган хөвсөөр агаад өвгөн усчин сэлүүрээ барин, үүрэглэн сууна. 

	XI

	Маргааш нь Гагиныд очиж явахдаа «Би Асяд дурлачихлаа гэж үү?» гэж өөрөөсөө асуугаагүй атал Асягийн тухай их юм бодож, хувь заяаг нь их л сонирхож, гэнэт ойр дотно болсондоо баярлаж байлаа. Би түүний сэтгэлийг дөнгөж өчигдөрхөн мэдсэн бөгөөд урьд нь намайг тоодоггүй байлаа. Над тийнхүү сэтгэлээ нээж өгсөнд нь түүний царай байдлыг нь хэчнээн сайхан тод гийгүүлж, миний сэтгэлийг даллан ичимгийлхэн нуугдаж байсан далд сэтгэл нь нэвт үзэгдэх мэт болно. 

	Холоос цайран харагдах цагаахан байшинг ширтэн ширтэн сурсан замаараа сэргэлэн гэгч алхлан явж байхдаа би ирээдүйг бодох байтугай маргаашийг ч бодох юмгүй, сэтгэл нэн уужуу байлаа. 

	Намайг ормогц Асягийн царай улайсхийв. Бас л гоёчихсоныг харвал царай нь тэр гоёлдоо арай хүрэхгүй нэг л гунигтай байв. Би тэгэхэд хэчнээн хөгжилтэй очсон гэж санана! Ася аанай нэг зугтаах гэснээ албаар болив уу даа гэж санагдав. Гагин зураачдын ярьдгаар бол «Байгалийг сүүлээс нь барьж авлаа» гэж бардам бодсоноос, ажилдаа улайрсан зураач хүний тийм онцгой байдлыг илт санагдуулж билээ. Хамаг юмаа будаг шунх болгоод үсээ өрвийлгөн тэлмэл том даавууны өмнө зогсоод багсаа өргөн далайх зуур надтай сүртэй нь аргагүй мэндлээд мөнөөхөн зургаас холдон нүдээ аньсхийн харснаа дахин ойртон, очиж будаг нялж байлаа. Би саад хийхгүй гэж Асягийн дэргэд очиж суутал, гүн хар нүдээрээ намайг ширтэв. Би хүүхнийг мишээлгэх гэж ядаад

	— Та өчигдрийнх шиг биш байна аа даа гэсэнд

	— Үнээн гэж бөглүү дуугаар яаралгүй хариулаад, — Гэвч зүгээр. Би их муу унтсаан, шөнөжин юм бодож хонолоо гэхэд нь, 

	— Юу бодов даа? гэсэнд, 

	— Элдвийн юм бодогдох юм аа. Би бүр багын, бүр эжийтэйгээ байхын тийм болчихсон юм... гэж хэлэхдээ тун их чармайн арай гэж дуугарсан агаад, — Би эжийтэйгээ байхдаа ч... тэр хүн ер нь яагаад ямаршуу хүн болохоо мэддэггүй юм бол гэж боддог байлаа. Заримдаа зовлон ирэхийг мэдэх боловч аварч болохгүй, бас хүн үнэнээ яагаад хэлж болдоггүй юм бол доо, тэгээд ч би юм мэдэхгүй хүн юм. Юм сурах хэрэгтэй гэж бодов. Намайг дахин засаж хүмүүжүүлэх хэрэгтэй, би тун муу хүмүүжсэн юм байна. Би ухаан нь төгөлдөр хөгжим дарж чадахгүй, юм зурж чадахгүй, оёхдоо ч бас муу. Би ямар ч авьяасгүй болохоор дэргэдэх хүн их уйтгартай байх аа. 

	— Та өөрийгөө хилсдүүлж байна. Та их юм уншсан, боловсролтой, бас ухаантай хүн... 

	— Би ухаантай гэж үү? гэж гэнэн хонгор байдлаар сонирхсонд би өөрийн эрхгүй инээсэн атал Ася мишээсэн ч үгүй

	— Ах аа! би ухаантай юу гэж Гагинаас асуув. 

	Тэр юу ч хариулсангүй, багсаа олон олон сольж гараа дээр гэгч өргөж зургаа зурсаар байв. Ася бодол болсон хэвээр үргэлжлэн, 

	— Заримдаа миний ухаан санаанд юу орж байгааг өөрөө ч мэдэхээ байчих юм. Би заримдаа өөрөө өөрөөсөө айдаг. Бурхан минь үнэхээр шүү. Би хэчнээн их... эмэгтэй хүн ном их уншсаны хэрэггүй гэдэг үнэн үү? гэхэд нь, 

	— Их уншсаны хэрэггүй, гэвч... гэтэл

	— Би юу уншвал зүйтэй вэ? Та хэлж өгнө үү? Таны хэлсэн бүгдийг дагая, гэж Ася их л итгэлтэйгээр хэлэв. Би чухам юу хариулахаа тэр даруй мэдэхгүй байтал, — Надтай байхад танд уйтгартай байх юм уу? гэхэд нь, 

	— Яалаа гэж дээ гэсэнд

	— Тэгвэл яамай даа, би таныг уйдах болов уу гэж санасан юм гэж Ася хэлээд бяцхан халуун гараараа миний гарыг чанга атгав. 

	— Энэ ээ! Дэвсгэр хэтэрхий бараан болчхов уу даа? гэж яг тэр үед Гагин дуугарав. 

	Би босож Гагины дэргэд очтол Ася гарч явав. 

	XII

	Ася нэг цагийн дараа буцаж ирээд үүдний дэргэд намайг даллаад, 

	— Намайг үхвэл та харамсах уу? гэхэд нь

	— Өнөөдөр чи юу болоод ийм хачин болчхов оо?

	— Би удахгүй үхэх биз гэж бодож байна. Орчин тойронд юм бүхэн надтай салах ёс гүйцэтгэж байгаа мэт заримдаа санагддаг. Ингэж амьд явснаас үхсэн дээр ээ... Та над руу тэгж битгий сүрхий хараач! Би маяглаж байгаа биш, аягүй бол би бас л танаас айна шүү. 

	— Та надаас айдаг байсан юм уу. 

	— Би тийм хачин бол, үнэхээр миний буруу биш, та үзэж байна уу, инээж ч чадахгүй байна шүү дээ гэлээ. 

	Үнэхээр үдэш болтол нэг л гунигтай санаашрангуй хэвээр байв. Яажшуу байгааг нь би огт ойлгосонгүй, намайг олонтоо ширтэн харахад нь миний зүрх өвдөх шиг болно. Ася үнэндээ тайван шиг харагдах атал сэтгэлээ битгий түгшүүл дээ гэж хэлмээр болдогдоод ер болохгүй байв. Би Асяг тун тааламжтайгаар харахад хохийсон царай, шийдэмгий биш хөдөлгөөн нь сэтгэл хөдлөм сайхан санагддаг байсан бөгөөд гэтэл тэр намайг бас сэтгэл тавгүй байгаа ажээ гэж бодсон бололтой. 

	— Та намайг туйлын хөнгөн хуудам хүн гэж бодож байгаа болов уу гэхээс сэтгэл зовох юм. Хойшид миний хэлснийг итгэж байгаарай, та л юмаа нуухгүй бол би танд хэзээд үнэнээ хэлж байна. Нээрээ шүү гэв. 

	«Нээрээ шүү» гэдэг үг миний инээдийг бас хүргэв.

	— Та битгий инээгээд байгаач «Та юунд дандаа инээнэ вэ?» гэж таны өчигдрийн хэлснийг би одоо хэлэх болно шүү гээд хэсэг дуугүй болсноо, — Та өчигдөр жигүүрийн тухай ярьснаа санаж байна уу? Над одоо жигүүр ургасан атал нисэх газар алга гэхэд нь

	— Юу гэсэн үг вэ? Таны өмнө зам бүхэн нээлттэй байна гэж би хэлэв. 

	Ася намайг яг ширтэж, 

	— Та өнөөдөр намайг тусгүй хүн гэж бодож байгаа байх гэж хөмсгөө зангидахад нь би, 

	— Би юу? Таныг уу? гэсэнд Гагин оролцож, 

	— Та хоёр яагаад шалчийчхаад байгаа билээ, би өчигдрийнх шиг вальс дарж өгөх үү? гэхэд Ася, 

	— Үгүй үгүй, өнөөдөр яасан ч үгүй гээд гараа тас атгахад

	— Би чамайг албадаагүй шүү, чи битгий зов... гэтэл

	— Яасан ч үгүй гээд царай нь цагаан болов. 

	Хар бараан долгионоо наадах Рейн мөрөнд ойртож явахдаа «Ася над сэтгэлтэй болсон биш байгаа даа?» гэж би бодож явлаа.

	XIII

	Би маргааш нь сэрэхтэйгээ зэрэг «Ася над сэтгэлтэй болчихлоо гэж үү?» гэж бодлоо. Биеэ магадлахыг хүссэнгүй атал «дуртай, дургүй инээмсэглэх ч» тэр хүүхний дүр, миний сэтгэлд нэвт шингээд мөддөө салшгүй болсныг би мэдлээ. Би Л. хот орж бүтэн өдөр болохдоо Асяг ганц удаа хальт харсан билээ. 

	Асягийн бие тавгүй, толгой нь өвджээ. Туранхай цонхигор цагаан царайтай духаараа алчуур зангидан бараг нүд аниастай доод давхарт бууж ирээд муухан инээх аядаж, бие гайгүй, ингээд бүр зүгээр болно тийм ээ? гээд явчихсан билээ. Би хачин уйтгартай болсон боловч явах дургүй, нэлээд удаан байгаад түүнтэй дахин уулзаж чадсангүй буцаж харилаа. 

	Маргааш өглөө нь хагас ухаантай мансуурч өнгөрүүлэв. Ажил хийе гэхэд болохгүй, юу ч хийхгүй, юу ч бодохгүй байя гэсэн ч болохгүй нэг хачин болчихжээ. Хотоор баахан тэнэж хариад дахин гадагш гартал, 

	— Ноён Н. Та мөн үү? гэж араас хүүхдийн дуу сонсогдов. Эргэж харвал нэг жаал хүү нэг зурвас авчирч өглөө. 

	Задлан үзвэл зүйгүй таталж бичсэн Асягийн бичиг байв. «Би тантай заавал уулзах хэрэг байгаа учир өнөөдөр дөрвөн цагт нурсан газрын дэргэдэх зам дээр чулуун сүмийн тэнд ирнэ үү. Би өнөөдөр их болгоомжгүй явдал хийжээ... Хичээж ирнэ үү? Ирээд бүгдийг мэднэ биз ээ. Ирэх бол наад жаалдаа «За» гэж хэлээд буцаагаарай» гэжээ. 

	— Хариу өгөх үү? гэж тэр жаал хүүг асуухад

	— За гэж хэлээрэй гэв. Тэр жаал хүү гүйгээд явчхав.

	XIV

	Би өрөөндөө орж суугаад бөөн бодол болов. Зүрх догдлон Асягийн зурвас бичгийг хэд дахин уншлаа. Цагаа харсанд арван хоёр цаг ч болоогүй байв. Үүд нээгдэж Гагин орж ирэв. 

	Царай баргар, сүрхий бодолд унасан байдалтай агаад миний гарыг шүүрэн чанга атгав. Сэтгэл маш хөдөлсөн байдалтай болохоор нь

	— Та яав аа? гэж би асуув. Гагин сандал авч миний өөдөөс харж суугаад инээмсэглэх аядаж, 

	— Уржигдрын цаад өдөр миний ярьсан зүйлийг та их гайхсан биз. Тэгвэл одоо миний ярихыг сонсоод бүр ч гайхах вий гэж, өөр хүнтэй би ингэж ярихыг зүрхлэхгүй байсан авч.... Та эрхэм сайн хүн, миний найз нөхөр мөн биз дээ? Та сонсооч, миний дүү Ася танд сэтгэлтэй болчихжээ гэхэд нь би цочин, босон харайж

	— Танай дүү гэнэ ээ... гэтэл

	— Тийм ээ, би танд хэлж байна шүү дээ, тэр чинь өөрөө галзуу атал, одоо намайг бас галзууруулах нь! Харин огт худал хэлж чаддаггүй нь сайхан шүү! Над бас их итгэдэг юм... Тэгээд өөрийгөө алах нь дээ гэхэд нь, 

	— Үгүй та эндүүрсэн байх аа, 

	— Үгүй, эндүүрээгүй, өчигдөр бараг бүтэн өдөр хэвтээд юу ч идсэнгүй, гэтэл бие муу гэж огт хэлсэнгүй, ер нь бие муу гэдэггүй юм л даа. Оройхон жаахан халуурсан боловч би нэг их сэтгэл зовсонгүй билээ. Тэгтэл урьд шөнийн хоёр цагт манай эзэгтэй авгай намайг сэрээгээд дүү дээрээ очиж үзээч, нэг л биш, бие нь тавгүй бололтой гэхэд нь би Ася дээр гүйж очсонд бүхлээрээ хэвтэж байв. Их халуунтай бололтой, нулимс асгаруулан учиргүй уйлжээ. Толгой жигтэйхэн халуун оргиж, шүд нь тачигнан чичирч байхаар нь

	— Чи яачхав аа? Бие чинь муу байна уу? гэсэнд намайг хүзүүдэн аваад амьд байлгах гэвэл намайг эндээс шалавхан холдуулаад аль гэхэд нь би ойлгож ядан, дэмий л тайтгаруулахыг хичээсэнд улам их уйлав. Тэр их уйлж үглэхийг нь ажваас тэр танд аргагүй сэтгэлтэй болсон байна. Та бид хэдий аргагүй хашир ухаантай улс боловч түүний сэтгэлд хэчнээн лав гүнзгий юм орсныг та бид хоёр мэдэхгүй шүү дээ. Тэр нь түүнд аянга шиг хурдан гэнэт зайлшгүй тусдаг ажээ. Та тун аятайхан хүн, гэсэн ч тэр яагаад танд тэгж дурласныг би огт ойлгохгүй байна. Таныг анх удаа хараад л битүү татагдсан гэж байх бололтой. Тийм ч учраас сая тэр, надаас өөр хүнд дуртай сэтгэлтэй байхыг хүсэхгүй гэж хэлсэн юм байна. Таныг өөрийгөө тоодоггүй гэж үздэг шиг байна. Харин та бол Ася гэдэг хэн болохыг мэднэ шүү дээ. Миний түүх намтрыг танд яриагүй биз ээ гэж надаас асуусанд би үгүй гэсэн шүү. Түүний сэргэлэн нь хэрээс хэтэрхий. Ася гагцхүү тэндээс өнөө мөд явахыг бодохоос өөр юм алга. Би үүр цайтал хамт сууж, маргааш эндээс явна гэж ам өчиг өгч байж сая нэг юм унтуулахчаа болсон шүү. Би бодож бодож тантай ярихаар шийдсэн юм. Би бодвол Асягийн зөв. Бид хоёр явсан нь туйлын зүйтэй шиг байна. Би өнөөдөр аваад явах гэснээ юмыг бас яаж мэдэх билээ гээд болилоо. Миний дүү танд таашаагдаж байгаа юм уу даа? Хэрэв тийм бол би бас яалаа гэж шууд аваад явчих бил ээ? Ичих эрээлэх юу байх вэ? Тантай бас зөвлөж ярья гэж бодсон юм. Бас над бага сага юм ажигласан тал бий. Тэгээд танаас асууя гэсэн минь энэ дээ гээд, хөөрхий Гагин аягүйрхэж

	— Та намайг уучилна уу? Би тийм сүрхий явдалд тулгамдаж байна шүү гэв. 

	Би түүний гарыг барьж,

	— Дүүг минь тоож байна уу гэж мэдэх гэж байна уу, тэгвэл Ася над тун аятайхан харагдаад байдаг юм даа... гэхэд минь Гагин намайг нэгэнтээ ажаад 

	— Гэвч та манай Асятай гэрлэхгүй шүү дээ? гэж их л түгдрэн байж асуув. 

	— Та намайг ийм асуудалд юу гэж хариулаасай гэж хүсэж байна? Та бод л доо, одоо... болох байна уу даа... 

	— Мэдэж байна, мэдэж байна, би танаас хариу шаардах ямар ч эрхгүй. Миний асуудаг тун эвгүй, зүй бусын хэрэг... гээд яая гэх вэ дээ. Танаар тоглож болохгүй. Та Асяг тэр бүрийн сайн мэдэхгүй шүү. Өвдөж ч магадгүй, тантай болзоод ч босож явж ч магадгүй хүн... Өөр хүн бол нууж далдлаад болох сон. Тэр тэгэхгүй хүн. Тийм явдал анх удаа тохиолдож байгаа нь бүр ч хэцүү юм. Ася өнөөдөр миний хөлийн дор яаж уухилсныг та харсан бол миний ингэж болгоомжилж байгааг ойлгох байсан даа гэж ярилаа. Би бодол бодов. Болзоод явж чадах хүн гэж үнэнхүү цагаан санаагаар хэлэхэд нь миний зүрхэн арга буюу шимширч билээ. Хүн тийнхүү илэн далангүй ярьж байхад юу ч хэлэхгүй байх над ичгүүртэй бодогдлоо. 

	— Тийм ээ, таны зөв. Яг цагийн өмнөхөн би таны дүүгээс энэ зурвас хүлээж авлаа гээд үзсэнд Гагин тэр зурвасыг гүйлгэн уншмагц гар нь өвдөг дээрээ лагхийтэл буув. Түүний царай тийн гайхсан байдал инээд хүрмээр атал над үнэндээ инээх тэнхээ байсангүй. 

	— Та үнэхээр сайн хүн дээ гээд одоо яах бил ээ? тэр явах гэж байсан мөртөө, танд захиа бичиж өөрийн болгоомжгүйг зэмлэж байна гэж үү?.. Хэдийдээ захиа бичиж амжсан юм бил ээ? Танаас чухам юу хүссэн юм бол? гэлээ. 

	Би Гагиныг тайтгаруулаад одоо чухам яавал зүйтэй вэ гэдгийг аль болохуйц тайван зөвлөн ярилцлаа. Тэгээд би Асятай цаг болзон уулзаж уул явдлыг Асяд шударга тайлбарлан ярих, харин Гагин гэртээ хоцорч тэр зурвас бичгийн тухай мэдэхгүй юм шиг ажиггүй суухаар тохиролцов. Тэгээд үдэш бид уулзахаар болов. 

	— Танд их найдаж гээд Гагин миний гарыг чанга атгаж, Ася ч намайг ч өрөвдөж хайрла. Гэвч бид юу ч болов маргааш явна, юу гэвэл та ямар ч гэсэн Асятай гэрлэхгүй шүү гээд босоход нь би, 

	— Би үдэш болтол бодож байгаад хэлэх үү дээ гэв. 

	— Тэгсэн ч яах вэ. Та ямар ч гэсэн гэрлэхгүй шүү. 

	Гагин явж, би зөөлөн вандан дээр хэвтээд нүдээ анихын төдий толгой минь эргэж, ухаан санаанд хэтэрхий олон юм зэрэг зэрэг орох ажээ. Би Гагины тийнхүү ярьсанд нь гэмшиж мөн Асяд ч гэмших боловч Ася над хайр сэтгэлтэй болсонд нь нэг үе баярлаж, нэг үе сэтгэл зовж байв. Ахдаа цөмийг хэлэх учир нь юундаа байгаа юм бол гэдгийг ойлгож ядан гэнэт бараг агшин зуур шийдсэн нь миний сэтгэлийг зовоон догдлуулсан билээ. «Тийм ааш зантай арван долоон настай охинтой гэрлэнэ гэдэг, яаж болох билээ!» гэж би босонгуутаа хэлэв. 

	XV

	Болзсон цагтаа би Рейн мөрнийг гатлан гарвал нөгөө эрэг дээр өглөөгүүр надад ирсэн тэр жаал хүү учрав. Бодвол намайг хүлээж байсан бололтой. Над бас өөр нэг зурвас бичгийг өгөв. 

	Ася уулзах газрыг өөрчилсөн тухайгаа мэдэгдээд цаг хагасын дараа нөгөө сүмийн дэргэд биш, Луиза авгайнд очиж доод давхрыг тогшоод гурав дахь давхарт гараарай гэжээ.

	— Бас л за биз дээ? гэж жаал хүү асуув... 

	— За гээд би Рейн мөрний эрэг дагаж явав. Гэртээ харих цаг алга бөгөөтөл гудамжаар дэмий сэлгүүцэхийг би бас хүсэхгүй байв. Хотын гадуур хэрмийн захад модон бөмбөг тоглох саравчтай агаад шар айраг уух дуртай улсад зориулсан ширээтэй цэцэрлэг рүү би явав. Хижээлхэн хэдэн герман модон бөмбөг тоглоцгоож бөмбөг өнхрөх дуу сонсогдож хааяа мэргэнийг сайшаах чимээ гарна. Нүд нь хавагнаж бөлцийсөн хөөрхөн зарц бүсгүй нэг аяга шар айраг авч ирсэнд би царайг нь харах гэтэл даруй буруу харж эргээд явчихлаа. 

	— Аргагүй дээ! Манай Ганхен өнөөдөр их л уруу байгаа юм. Болзоот залуу хүү нь өнөөдөр цэрэгт мордсон юм гэж улаан хацартай тарган хүн өгүүлэв. Ажиглаваас мөнөөхөн хүүхэн тэр буланд наалдаад хацраа тулан суухад нулимс нь гарын нь салаагаар урсаж байв. Нэг хүн шар айраг ууя гэсэнд тэр бүсгүй аяга шар айраг авч өгөөд нөгөө буландаа буцаж суулаа. 

	Тэр бүсгүйн зовлон над нөлөөлж би ч одоо Асятай уулзах болно гэж бодоход нэг л хөгжилгүй явдалтай санагдана. Миний сэтгэл тийм ч аажуу уужуу биш явсан нь харилцан бие биедээ амраглах сэтгэл төрсний баясгаланг амсахаар биш харин хэлсэн үгэндээ эзэн болж хэцүү бэрх үүрэг биелүүлэхээр очих ёстой байсных билээ. «Түүнтэй тоглож болохгүй» гэсэн Гагины үг миний зүрхэнд сум шиг шигджээ. Уржигдархан би усны долгионоор энэхүү завинд хөвж явахдаа аз жаргалыг мөрөөдөн явсан биш үү? Тэр мөрөөдөл биелэх боломжтой болмогц би түдгэлзэн, цааш түлхэж, цааш нь бүр түлхэх ёстой болов... Ийм явдал гэнэт тохиолдсонд миний сэтгэл ихэд зовох бөгөөд Асягийн гал дөл шиг ааш зан үзэж өнгөрүүлсэн явдал хийгээд хүмүүжил нь миний сэтгэлийг татах боловч тэр намайг айлган сүрдүүлсэн нь хачин хэрэг шүү. Миний сэтгэл удаан тэмцэн үймж байв. Болзоот хугацаа айсуй. «Би түүнтэй гэрлэж болохгүй», «Тэр миний дурласныг мэдэх ёсгүй гэж» эцэст би шийдэв. 

	Би ширээнээс босож хөөрхий Ганхенд харамж өгөөд (Гялайлаа ч гэх сөгөөгүй байжээ) Луиза авгайнх руу чиг явлаа. Үдшийн сүүдэр агаарт тархан харанхуй гудамжны дээгүүр нарийхан зурвас тэнгэр цэлийн үдшийн цолмон гялалзана. Би үүдийг аяархан тогшсонд даруй нээгдэн, босго алхтал тасалгаанаа харанхуй байв. 

	— Наашаа, таныг энд хүлээж байна гэж хөгшин хүний дуу сонсогдов. Би нэг хоёр таамгаар алхтал эм хүний ясархуу гар дайралдсанд

	— Та Луиза авгай юу гэж би асуув. 

	— Тийм ээ би, сайхан залуу минь гээд, эмгэн намайг огцом шатаар дахин дээш дагуулж гурван давхарт аваачив. Жижигхэн цонхны бүдэгхэн гэгээнд би хотын даргын бэлэвсэн авгайн үрчгэр царайг сая олж харлаа. Зальтайхан мишээхэд нь хонхойсон уруул нь сунаж гал нь буурсан нүдээ онийлгоно. Нэгэн бяцхан үүд заасанд би салгалсан гараар нээж оронгуут хаачихсан билээ. 

	XVI

	Тэр багахан тасалгаа нэлээд харанхуй байсан тул би Асяг арайхан олж харлаа. Том алчуур битүү нөмөрч цонхны ёроолд буруу харан суусан нь айсан шувуу шиг агаад амьсгаа нь дээр, бие чичрэн байхыг үзээд би тун их өрөвдөв. Намайг ойртож очиход толгойгоо бүр ч буруулав. 

	— Анна Николаевна гэхэд даруй босож, над руу эгцлэн харах гээд чадсангүй. Би гарыг нь шүүрэн барьсанд үхсэн хүнийх шиг цэв хүйтэн гар дайралдлаа. 

	— Би уул нь... гэж Ася мишээх гэсэн боловч цусгүй цонхигор уруул нь нэг л хөдөлсөнгүй. 

	— Миний санаа бол... Үгүй би хэлж чадахгүй нь гээд дуугүй болов. Үнэхээр ч дуу нь тасалдан үг хэлж чадахгүй байв. 

	Би дэргэд нь суугаад,

	— Анна Николаевна гэсэн атал бас хэлэх үг орж ирсэнгүй. Бид хоёр чив чимээгүй болов. Би гарыг нь барьсан хэвээр ширтэж, Ася аанай биеэ хурааж арайхан арайхан амьсгалах бөгөөд аяндаа мэлмэрэх нулимсыг тогтоох гэж доод уруулаа аяархан хазан байх нь нэн өрөвдөлтэй. Туйлын алжаасан байдалтай, сандлын дэргэд арайхан хүрч лагхийтэл суухад миний зүрх ихэд уярсан билээ. 

	— Ася гэж би сонсогдох төдий хэлэв. 

	Ася алгуурхан над руу харав... Сэтгэлтэй болсон эмэгтэй хүний харц ямар байдгийг хэн эс андах билээ. Тэр харцад нэг үе гуйх, нэг үе итгэх, нэг үе асуух байдал илэрхий... Би сэтгэл татсан ялдам сайханд нь хэт татагдаад, цоргин төөнөх зүү шиг нарийхан гал миний бүх биеэр тархаж, би бөхийгөөд өөрийн эрхгүй гарт нь уруулаа хүргэв... Амьсгаа давчидсан хачин эвгүй чимээ гарч навч шиг чичирхийлсэн сулхан гар миний үсэнд хүрснийг би мэдрээд толгой өргөвөл Асягийн царай яг тулгаран нэг харснаа шал ондоо болчихжээ. Мөнөөхөн айсан байдал ул мөргүй болж харц нь тэртээ алсыг чиглээд уруул нь үл мэдэг салж, дух нь гантиг шиг цайраад, буржгар үс нь салхинд үлээгдсэн шиг ар тийшээ налжээ. Би бүхнийг мартаад Асягийн биеийг өөртөө наалдуулсанд бүх бие нь гарын аясыг дагаж, алчуур нь мөрнөөс мултран унаад толгойгоо миний цээжинд наалдуулсанд, нар салхинд борлосон уруул минь аяндаа хүрлээ. 

	Ася, 

	— Таны... гэж сонсогдох төдий шивнэв. 

	Миний гар түүний бие цогцсыг илэн таалж байтал гэнэт Гагин санаанд орж ирсэнд ухаан санаанд нэгэн бодол цахилгаан шиг гялсхийн

	— Бид чухам юу болж байна даа! гэж би дуу алдан, салгалан хойшоо болоод... 

	— Танай ах... бүгдийг мэднэ. Тантай уулздагийг минь тэр мэддэг гэхэд Ася сандал дээр суув. 

	— За тийм байжээ гээд би тасалгааны нөгөө буланд очингуутаа танай ах цөмийг мэднэ... Би цөмийг хэлэх ёстой байв гэсэнд

	— Ёстой байсан гэж үү? гэж Ася гэнэт дуугарав. Бодвол тэр сайтар ухаарахгүй, намайг сайн ойлгохгүй байв. 

	— Тийм ээ, тийм гэж нэг л ширүүн өгүүлээд энэ хэрэгт гагц тал буруутай. 

	— Та юунд бидний нууцыг илчилсэн бил ээ? Ахдаа хэл гэж хэн таныг албадсан билээ. Тэр өнөөдөр өөрөө манайд очиж таны ярьсан бүгдийг хэлсэн гээд би Ася руу харалгүй байхыг хичээн тасалгаа дотуур том том алхлан өрөг сөөргөө явж байв. Одоо цөм бүтэхгүй болов. Цөм, цөм шүү. 

	Ася сандлаасаа босох гэсэнд

	— Та жаахан суу л даа, би гуйя. Таны өмнө шударга хүн байна шүү. Тийм ээ, шударга хүн. Гэвч бурхан минь, чухам юунаас болж таны сэтгэл түгшсэн бэ? Та намайг өөр болсон гэж үзэж байна уу? Би танай ахыг өнөөдөр манайд ирэхэд нууж чадсангүй билээ... Би юу хэлж байна вэ гэж бодоод би чухам ичгүүргүй худалч бөгөөд мөн Гагин бидний уулзах тухай мэдэж байгаагийн дээр бүх юм маань ил болжээ гэсэн бодлого толгойд минь хангинах шиг санагдлаа.

	— Би ахыгаа дуудаагүй, тэр өөрөө ирсэн юм шүү, гэж Ася шивнэв. 

	— Та юу хийснээ одоо үзэв үү? Тэгээд та явна гэж байх.

	— Тийм ээ явна, явахынхаа өмнө тантай уулзаад явах гэж энд ирнэ үү гэсэн юм гэж аяархан хэлэв. 

	— Танаас хагацах над тийм амархан хэрэг гэж та бодож байх шив дээ. 

	— Тэгвэл та ахад юунд хэлэв? гэж Ася гайхан асуув. 

	— Өөр яах ч аргагүй байснаа танд хэлсэн. Харин та өөрөө нууц алдаагүй бол... гэхэд минь Ася

	— Би өрөөгөө түгжчихээд байсан юм. Манай эзэгтэй авгайд өөр түлхүүр бий гэдгийг мэдсэнгүй гэж гэнэн сэтгэлээр өгүүлэв. 

	Тэрхүү гэнэн хонгор сэтгэлээр хэлсэн уучлалт нь тэр үед миний уурыг хүргэж байсан бол одоо харин сэтгэлдээ уучлан дурсдаг билээ. Хөөрхий үнэнч шударга хүүхэд ээ!

	— Ингээд одоо бүх юм бүтэлгүй болов. Одоо бид хоёр хагацах ёстой болов гээд би Ася руу сэмхэн харсанд нүүр нь улсхийгээд явчихлаа. Энэ явдал ичгэвтэр бөгөөд аймшигтай санагдах шиг болохыг би мэдэж байв. Миний бие ч бас аягүй дагжаад явчихлаа.

	— Нэгэнт үүсэн сэдсэн санааг цаашид дэврээлгүй, одоо бид хоёрын холбоог та тасалж над итгэсэнгүй дээ... гэж миний өгүүлэх зуур Ася улам улам тонгойсоор эцэст нүүрээ даран унаад цорхиртол уйлав. Би гүйж очоод босгохыг оролдсон боловч дийлсэнгүй. Би эмэгтэй хүнийг уйлахад тэсэж чадахгүй тул яахаа ч мэддэггүй боллоо. 

	— Анна Николаевна, Ася би таныг гуйя, бурхан өршөөг, та боль гэм... гэж үглэн гарыг нь дахин атгав. 

	Гэтэл Ася чухам цахилгаан шиг хурдан үсрэн босоод үүд рүү гүйж алга болсонд би ихэд гайхан хоцорсон билээ.. 

	Хэдэн минут болоод Луиза авгай орж ирсэнд би аянгад ниргүүлсэн юм шиг тасалгааны яг голд зогссоор байлаа. Энэ уулзалтад би хэлэх гэснийхээ зууны нэг хувийг ч хэлж амжаагүй, чухам юугаар төгсөхийг би өөрөө ч мэдээгүй байтал ийм тэнэг байдалтай хурдан эцэслэснийг ер би ухааран ойлгохгүй байв.

	— Хөөрхий явчихсан уу? гэж Луиза авгай шар хөмсгөө, хиймэл үсээ хүртэл өргөн асуув. Би тэнэг юм шиг өөдөөс нь хараад, гадагш гарч явсан билээ. 

	XVII

	Би хотоос гадагш гарч хээр тал руу чиглэн явлаа. Би ихэд гэмшин харамсаж галзуурсан юм шиг боллоо. Би өөрийгөө зэмлэж, Ася чухам юунаас уулзах газраа өөрчлөх болсон шалтгааныг ойлгохгүй чухам тэр эмгэнийд ирэх болсон учрыг мэдэхгүй, тэнд түүнийг жаахан саатуулж чадсангүйдээ гэмшиж байв. Бид хоёулхан тэр битүү, дөнгөж гэгээтэй тэр тасалгаанд жаахан бай гэж саатуулсан ч үгүй ямар сэтгэлээр ямар зориг гарган өөрөөсөө холдуулан түлхсэн билээ! Одоо харин түүний дүр нүднээ үзэгдэх мэт болж, сэтгэлдээ уучлалыг эрэх бөгөөд түүний цонхигор цагаан царай, түүний нулимс мэлмэрсэн мятархай нүдний харц, гилжийлгэсэн хүзүүн дээр унжсан үсийг санахын хамт түүний толгой миний цээжинд хэрхэн наалдаж байсныг санахад хамаг бие халуу оргих шиг болж байв. «Таны» гэж шивнэн хэлсэн нь надад сонсогдох мэт болоход «Би шударга ёсоор хандсан» гэж биеэ ятган байлаа. Уул хэрэг тэгээд дуусна гэж, би бодож байсан гэж үү! Худлаа! Би түүнтэй хагацаж чадна гэж үү? Би түүнийгээ яаж алдах бил ээ? «Галзуу! Галзуу!» гэж би ууртайгаар үглэсээр явлаа. Удалгүй шөнө болж би том том алхлан Асягийн гэр лүү чиглэв. 

	XVIII

	Гагин намайг угтан гарч ирээд, 

	— Дүүг харав уу гэж холоос хашхирахад нь, 

	— Гэртээ байхгүй гэж үү? гэсэнд

	— Үгүй, алга. 

	— Тэр буцаж ирээгүй юү?

	— Үгүй. Миний буруу. Би тэсэж чадсангүй. Сүмийн тэнд байсангүй, тэгвэл ирсэнгүй юү? гэж Гагин хэлэв. 

	— Тэр, сүмийн тэнд очоогүй. 

	— Та уулзсан уу?

	Би уулзсанаа арга буюу хэлэх болж хэлж орхилоо. 

	— Хаа тэр вэ? гэхэд нь

	— Луиза авгайнд. Би нэг цагийн өмнө салсан билээ, гэртээ лавтай ирсэн байх гэж санасан юм аа гэж би хэлэв. 

	— Тэгвэл хүлээе дээ гэж Гагин хэлэв. 

	Бид байшинд орж зэргэлдэн дув дуугай суув. Хоёулаа аягүйрхэн байн байн үүд рүү чагнан байлаа. Гагин босоод, 

	— Ингэж яаж болох билээ! Миний сэтгэл тогтохгүй нь, намайг тун их зовоох хүүхэд шүү, бурхан минь гарч харах уу даа гэхэд нь бид хоёр гарлаа. Гадна харанхуй болсон байв. 

	— Та юу ярьсан бэ? гэж Гагин эсгий малгайгаа нүдэн дээрээ унхайлган тавьж асуув. 

	— Би түүнтэй дөнгөж таван минут уулзсан. Би түүнтэй тантай ярьсан ёсоор ярилцсан даа гэж би хариулав. 

	— Та бид хоёр салж явах нь зүйтэй шүү. Аягүй бол халз тулгарч магадгүй. Юу ч гэсэн та цагийн дараа ирээрэй гэв. 

	XIX

	Би усан үзмийн цэцэрлэгийг шалавхан уруудаж хот руу явлаа. Би бүх гудамжаар тойрон хааяагүй үзээд Луиза авгайн цонхоор харж Рейн голын дэргэд буцаж эргийн дагуу гүйв. Хааяа эмэгтэй хүн тохиолдох боловч Ася огт үзэгдсэнгүй. Нэгэн үе гэмших, нэгэн үе далдуур айх сэтгэл төрж, хамгийн гол хайран сайхан халуун сэтгэлийн дурлал яйран болжээ гэж ихэд гэмшин гэмшин бүлгээ. Би өөрийн гарыг базлан, шөнийн харанхуйн дунд Асяг эхэндээ аяархан, сүүлдээ чанга дуудаж, би чамдаа хайртай сэтгэлтэй, яасан ч, хэзээ ч би түүнээс хагацахгүй гэж тангараглан, түүний гарыг барьж, намуухан дууг нь сонсож, дахин нэг харахын төлөө энэ ертөнцөд юугаа ч хайрлахгүй гэж үглэн үглэн явлаа... Тэр над хэчнээн дотно байсны гадна гэмгүй шийдвэр төгс сайхан сэтгэлтэй, хөндөгдөөгүй залуу сайхан насаа над зориулъя гэж ирсэнд би түүнийг элгэндээ нааж тэвэрсэнгүй, хонгор сайхан царай нь баяр баясгалан дөлгөөн сэтгэлээр дүүрэн байхыг нь харж жаргалангийн туйлыг амсаж чадсангүй гэж бодохоос галзуурах шахлаа. «Чухам яасан юм бол, хаа яваа бол? гэж би дуу алдан гайхна. Голын яг эрэг дээр гэнэт нэг цагаан юм цухасхийх шиг болов. Би тэр газрыг мэддэг бөгөөд долоон жилийн өмнө усанд орж үхсэн нэг хүний булшин дээр хагасаа хүртэл газар зоогдсон эртний бичмэлтэй чулуун загалмай байдаг байв. Зүрх шимшрэх шиг болж... Би нөгөө загалмай руу гүйж очсонд цагаан дүрс алга болов. Би «Ася» гэж уулгалан бархирч тэр бархирснаасаа өөрөө цочсон билээ. Гэтэл хариу огт гарсангүй... Би Гагин олсон байж магадгүй гэж тэр лүү явахаар шийдэв. 

	XX

	Үзмийн бут дундуур гарсан зөрөг замаар явах зуураа Асягийн цонх гэгээтэй байхыг хараад сэтгэл амарлаа. Байшингийн дэргэд хүрч очвол доод талын өрөөний үүд нь хаалттай байв. Үүдийг тогшвол гэрэлгүй байсан доод давхрын цонх аяархан нээгдэж Гагины толгой цухуйв. 

	— Олов уу? гэсэнд

	— Ирсээн. Тэр өрөөндөө хувцсаа тайлж байна. Одоо яамай зүгээр байна гэж шивгэнэв. 

	Би цаглашгүй баярлан, 

	— За яамай даа! Одоо сайхан даа. Бид бас дахин ярилцах юм биш үү дээ гэхэд минь, 

	— Дараа болъё гээд цонхны жаазыг аяархан өөр тийшээ татаад

	— Дараа болъё, одоо баяртай гэсэн билээ. 

	— Маргааш болтол баяртай, маргааш бүгдийг шийднэ ээ гэж би хэлэв. 

	— Баяртай гэж Гагин цонхоо хаалаа. 

	Би цонхыг нь арай дахин тогшсонгүй. Би тэгэхэд Гагинд дүүг чинь төрийн ёсоор гуйя гэж хэлэх гэснээ ийм цагт ингэж хадамлах гэж дээ... «Маргааш хүртэл хүлээе, маргааш би жаргалтай хүн болно...» гэж бодов.

	Маргааш би жаргалтай хүн болно! Жаргаланд маргааш гэж байдаггүй, өчигдөр гэж байдаггүй, тэр өнгөрснийг санадаггүй, ирээдүйн тухай ч боддоггүй түүнд одоо л байдаг. 

	— Гэхдээ өдөр ч биш-агшин зуур билээ. 

	З. хот хүртэл яаж очсоноо би мэдсэнгүй, хөлөөрөө ч явсангүй, завиар ч явсангүй, намайг нэг л өргөн хүчит жигүүр өргөж аваачих шиг байв. Алтан гургалдай жиргэж байсан бутны дэргэдүүр өнгөрч явснаа зогсоод удаан чагнаж байхдаа тэр миний сэтгэлийн дурлал, миний жаргалын тухай дуулан эгшиглэж байгаа шиг санагдав. 

	XXI

	Маргааш өглөө нь би нөгөө танил байшинд ойртож очоод ихэд гайхав. Бүх цонх нь дэлгээстэй, үүд нь ч дэлгээстэй, босгоны дэргэд цаас хөглөрч байсны гадна зарц бүсгүй шүүр бариад үүдний цаана зогсож, ойртож очвол... 

	— Явчихсан! гэж тэр, Гагин бий юу гэж миний асуухын завдалгүй хэлэв. 

	— Явчихсан гэнэ ээ? Явсан гэж үү? Хаашаа явсан бол?..

	— Өнөөдөр өглөөгүүр зургаан цагт явсан. Хаашаа явахаа хэлсэнгүй. Үгүй та чинь ноён Н. мөн үү?

	— Ноён Н. би мөн. 

	— Эзэгтэй авгайд танд гэсэн захидал бий юм сан гээд, зарц бүсгүй дээш гараад, энэ захиаг авна уу

	— Яалаа гэж. Арай үгүй байгаа? гэсэнд минь зарц бүсгүй над руу гөлрөн нэг харчхаад хогоо шүүрдэж эхлэв. 

	Би захидлыг задлав. Гагин бичсэн бөгөөд Ася нэг мөр ч тавьсангүй ажээ. Захидлын эхэнд гэнэт явсанд битгий уурлаарай гээд, сайн бодвол шийдвэрийг сайшаана биз гэжээ. Бэрх аюултай болж магадгүй байдлаас гарах үүнээс өөр арга олсонгүй. Өчигдөр орой та бид хоёр Асяг хүлээж суух завсар хагацан салах чухал гэж бүрмөсөн шийдэв. Миний хүндэтгэдэг зөн билгээр Асятай та гэрлэж болохгүй гэдгийг би ойлгож байна. Тэр над бүгдийг хэлсээн. Түүнийг амар байлгахын тул олон давтсан их хүсэлтийг би хүлээх ёстой байлаа гээд уг зурвас бичгийнхээ сүүлд нь бидний танилцаж сайн сайхан байсан маань ийм хурдан өнгөрсөнд харамсаад аз жаргалтай явахыг чинь хүсээд гарыг чинь найрсаг атгаж байна, биднийг эрж олохыг хичээсний хэрэггүй гэжээ. 

	— Ямар? Юун зөн билиг билээ гэж би тэр намайг сонсох юм шиг чанга бахираад, — Яасан балай юм бэ. Түүнийг минь надаас булааж авах эрхийг хэн өгсөн бэ... гэж би толгойгоо барив. 

	Зарц бүсгүй эзэгтэй авгайгаа дуудсанд, түүний айснаас би сэхээрэв. Тэднийг олох, заавал олох гэсэн нэг бодол миний сэтгэлд их бадрав. Ингэж чадуулж, ингэж салж хэрхэвч болохгүй мэт санагдав. Тэд өглөөний зургаан цагт галт онгоцонд суугаад Рейнээр уруудаж явсныг эзэгтэй авгайгаас мэдэв. Онгоцны газар очиж сураглавал Кёлн хүртэл пиу авсан гэж хариу өгсөн билээ. Би тэр даруй харьж юмаа боогоод тэдний хойноос явах хэрэгтэй гэж шийдээд, Луиза авгайн байшингийн дэргэдүүр өнгөртөл хүн дуудах шиг болж эргэж харсанд урьд өдөр нь Асятай уулзсан өрөөний цонхонд нөгөө хотын захиргааны даргын бэлэвсэн авгай харагдлаа. Тэр нөгөө дургүй хүрмээр муухай инээмсэглэлээрээ мишээн намайг дуудна. Би буруулаад цаашаа явах гэсэнд тэр над хэлэх юм байна гэж дахин дуудсанд зогсоод гэрт нь орсон юм. Тэр өчигдрийн орсон тасалгааг дахин үзээд ямар сэтгэл төрснийг хэрхэн уламжлах билээ... 

	Авгай бяцхан зурвас над харуулан зүй нь манайд та өөрөө ирвэл энэ захиаг өгөх байсан боловч ийм сайхан залуу хүн болохоор өгөх зүйтэй гэж шийдэв гэлээ. Би тэр зурвасыг авлаа. Өчүүхэн цаасан дээр харандаагаар яаруу эрээчсэн хэдэн үг байсныг дор сийрүүлбэл:

	«Баяртай. Бид дахин уулзахгүй болов. Би бардам дээрэнгүйдээ явсан юм биш, өөр аргагүй болоод явлаа. Өчигдөр таны өмнө уйлж байхад минь та ганцхан үг, цорын ганц үг хэлсэн бол би үлдэх байжээ. Та хэлсэнгүй, тэр нь ч дээр байсан биз. Баяртай, дахин ер уулзахгүй байх даа!» гэжээ. 

	Ганцхан үг... Би тэнэг юм! Тэр үгийг би урьд өдөр нь уйлан байж давтаж газрын салхинд хэлж байсан атлаа түүндээ хэлсэнгүй, би чамд хайр сэтгэлтэй... гэсэнгүй... Би тэр үед хэлж ч чадахгүй байв. Тэр үйлийн үртэй тасалгаанд түүнтэйгээ уулзахдаа хайр сэтгэлтэй болсноо ухамсарлан сайтар мэдээгүй байсан билээ. Нөгөө тэр ахтай нь ч чилтлээ дув дуугүй сууж байхдаа ч хайр сэтгэлтэйгээ сэхээрсэнгүй... золгүй явдал гарч магадгүй гэж цочин айсан тэр цагаас л би эрж дуудаж явахад тэр сэтгэл аргагүй хүчтэй үүсэн бадарсан боловч арайхан хожигдсон билээ. Тийм байж болохгүй гэх байх! Болдог, үгүй хоёрыг мэдэхгүй. Аргагүй л үнэн тийм юм. Ася хэрэв өчүүхэн ч маягтай зантай, өчүүхэн ч хуурмаг байсан бол явахгүй санжээ. Өөр эмэгтэй хүн хүлээж өнгөрүүлэх зүйлийг тэр чадахгүй байжээ. Би түүнийг ойлгож мэдсэнгүй. Харанхуй цонхны өмнө Гагинтай миний сүүлчийнхээ уулзахад сэтгэлээ тайлж хэлэх үгийг, миний муу заяа хэлүүлсэнгүйгээс болж шүүрч болмоор эцсийн минь шижим гараас минь мултарчээ. 

	Тэр өдөртөө би багласан чемодантайгаа Л. хотод буцаж ирээд Кёлн хот руу галт онгоцоор явав. Галт онгоц эргээс холдох үес, тэрхүү гудамж тэндхийн мартаж болшгүй нутаг газартай салахын ёсыг сэтгэлчлэн бодож байхдаа Ганхеныг харав. Тэр эрэг дээр байгаа вандан дээр сууж царай нь цагаан боловч уйтгартай биш. Нэг залуу сайхан хүү дэргэд нь зогсоод инээд алдан нэг юм ярьж байсан билээ. Рейны нөгөө эрэг дээр миний жаахан мадонна (бурхны ээжийн дүрс) хөгшин нүцгэн ховол модны хар ногоон мөчрийн цаанаас гунигтайхан цухуйж байв. 

	XXII

	Кёлнед би Гагиныхныг сураглан, Лондон оров гэж би сонсоод хойноос нь мөрдөн, Лондонд би хэчнээн эрж сурсан боловч олсонгүй билээ. Би тэвчиж болихгүй, заавал олохыг удаан хичээсэн боловч байн байсаар олох найдвар итгэлээ алдсан билээ. 

	Ингээд би тэд нартай уулзсангүй, Асятай дахин учирсангүй. Янз бүрийн сураг чимээ сонсогдож байсан боловч би Асяг бүрмөсөн алдсан юм. Амьд үхсэнийг ч би мэдэхгүй. Хэдэн жилийн дараа би гадаадад явж байхдаа галт тэргэнд мартагдашгүй болсон тэр дүрийг санагдуулсан нэг эмэгтэйг харсан бөгөөд жирийн адил байдалд би хууртсан байж магадгүй. Ася, миний аль тавтай сайхан байсан ид залуу насандаа мэддэг намхан модон сандлын арыг түшин зогсож байсан бяцхан тэр охин хэвээр сэтгэлд минь хадгалагджээ. 

	Гэвч би нэг их удаан ч гунигласангүй. Асятай хувь заяагаа холбосонгүй минь ч сайн болов. Тийм эхнэртэй болбол би жаргахгүй ч байсан юу магад гэж сэтгэлээ тайтгаруулан боддог байснаа илчлэн хүлээх ёстой. Би тэр үед залуу байсан бөгөөд ирээдүй, тэрхүү хурдан түргэн өнгөрөх ирээдүй над цаглашгүй санагддаг байсан юм. Болсон юм дахин давтагдахгүй гэж үү? Бүр ч сайн улам сайхан бололгүй яах вэ! гэж санагддаг байлаа... Би өөр эмэгтэйчүүдтэй учирч байсан боловч Ася над өгсөн тэр сэтгэл гал шиг төөнөж цоргисон, нинжин гүн сэтгэл дахин давтаж төрсөнгүй билээ. 

	Үгүй! Над руу хайр сэтгэлээр дүүрэн ширтсэн тэр нүднээс өөр ямар ч нүд надад тийм сайхан огт санагдсангүй, миний цээжийг налж агсан хүний зүрх сэтгэлээс ямар ч хүний зүрх миний сэтгэлд амтат сайхан тийм их баяр баясгалан төрүүлээгүй билээ. Гэр бүлгүй ганц бие хүний ганцаардмал хувь заяатай би уйтгар дүүрэн насаа өнгөрүүлэн барж байна. Гэвч би түүний бичсэн зурвас бичиг, тэр дээр үед над цонхоор хаяж өгсөн геранийн хатсан тэр цэцгийг би нандигнан хадгалж байна. Тэр одоо болтол үл мэдэгдэм үнэр анхилуулдаг бөгөөд гэтэл тэр цэцгийг над хаяж байсан тэр гар, би дөнгөж ганцхан удаа уруулдаа хүргэсэн тэр гар булшинд аль хэдийнээ орсон байж ч юу магад... Би ч гэсэн, чухам ямар болсон бил ээ? Надаас юу үлдэв? Сэтгэл хөдлөм тэр сайхан үе, жигүүрт тэр найдвар эрмэлзлээс чухам юу үлдсэн билээ. Өчүүхэн ногооны үл мэдэг үнэр тийнхүү хүний бүх баяр баясгалан зовлон зүдүүрийг туулан насалж, хүнээс ч илүү насалдаг ажээ.

	Сүхбаатарын нэрэмжит Хэвлэлийн Төв Комбинат

	 

	
Notes

		[←1]
	 Гретхен — Германы Иоганн Вольфранга Гёте зохиолчийн «Фаустын» баатар (1749—1832) Фаустын янаг амраг бүсгүй.




	[←2]
	 Венын Иозеоф Ланнер гэдэг хөгжмийн зохиолчийн вальс (1801—1843)
 




	[←3]
	 Италийн зураач Рафаэль Сантин «Галатеягийн баяр» гэсэн Ром хот дахь «Фарнизена» ордны алдарт зургийг өгүүлж байгаа билээ.

